
			དེ་ལྟ་བུའི་ཅོད་པཎ་གྱི་ཁོག་ལའང་ཡུམ་གྱི་དབྱེ་བས་དབྱིངས་ཕྱུག་མ། མཱ་མ་ཀི། གོས་དཀར་མོ། སྒྲོལ་མ་རྣམས་ཀྱི་ཁ་དོག་ལྔའི་ཅོད་པཎ་འཆིང་བར་འགྱུར་བ་ལས། སྔགས་བླ་མེད་ལྟར་ན་དེ་དག་ཀྱང་རིགས་ལྔའི་མཁའ་འགྲོ་མའི་བདག་ཉིད་དུ་འགྱུར་བ་ལས། སྔོན་བྱུང་དཔལ་ལྡན་དུས་གསུམ་མཁྱེན་པའི་སྐུ་ཚེ་དེ་ཉིད་ཀྱི་རྣམ་ཐར་དུ། རིགས་ལྔའི་མཁའ་འགྲོ་མའི་དབུ་སྐྲ་ལས་གྲུབ་པའི་རྡོ་རྗེ་དང་རིན་པོ་ཆེའི་ཅོད་པཎ་ནམ་དར་དཔྱངས་ཏེ་ཕལ་སྐད་དུ་ཞྭ་ནག་དབུ་ལ་གསོལ་བར་གྲགས་ལ། དེས་ན་དཔལ་ལྡན་དུས་གསུམ་མཁྱེན་པ་སྟེ་རིགས་དྲུག་པ་རྡོ་རྗེ་སེམས་དཔའ་འདི་ཉིད་ཀྱི་ཅོད་པཎ་གྱི་ཁ་དོག་ནི། ཁ་དོག་ཐམས་ཅད་པ་ལས་འགྱུར་བ་མེད་པ་མི་བསྐྱོད་རྡོ་རྗེའི་རིགས་ཀྱི་ཆ་ནས་ནག་པོ་གཙོ་བོར་འཇོག་ཀྱང༌། དོན་ལ་དཀར་སེར་ལ་སོགས་རྣམ་པ་ཐམས་ཅད་པའི་ཁ་དོག་རྒྱ་ཆད་ཕྱོགས་ལྷུང་དང་བྲལ་བར་གྲུབ་པ་ཡིན་ནོ། །སངས་རྒྱས་རང་རང་གི་རྒྱལ་སར་དབང་བསྐུར་བ་ལ་རྡོ་རྗེ་ཅོད་པཎ་གྱི་དབང་བསྐུར་དགོས་པ་འདི་སྔགས་ཀྱི་ཐེག་པར་མ་ཟད་རྒྱུ་ཡི་ཐེག་པར་ཡང་གྲགས་ཏེ། དགའ་ལྡན་ནས་ལྷའི་བུ་དམ་པ་ཏོག་དཀར་འཛམ་བུའི་གླིང་དུ་འབྱོན་པ་ན། རང་གི་ཅོད་པཎ་སངས་རྒྱས་བྱམས་པའི་མགོ་བོར་བཅིངས་ཏེ་རྒྱལ་ཚབ་ཏུ་དབང་བསྐུར་ནས་དེང་སང་དགའ་ལྡན་དུ་མཆོག་གི་སྤྲུལ་པའི་སྐུས་སངས་རྒྱས་ཀྱི་མཛད་པ་བཅུ་གཉིས་ཀྱི་མཛད་པ་དང་པོར་འཇུག་བཞིན་པར་བཞུགས་པ་འདི་ཉིད་དོ། །དེས་ན་སངས་རྒྱས་ཀྱི་ཞིང་རབ་འབྱམས་ཀྱི་སངས་རྒྱས་ཀྱི་རྒྱལ་ས་ཆེན་པོ་ལ་བཀའི་འཁོར་ལོས་བསྒྱུར་བའི་སངས་རྒྱས་ནི། དཔལ་ལྡན་དུས་གསུམ་མཁྱེན་པ་ཁོ་ན་ལས་གཞན་པའི་སངས་རྒྱས་ཤེས་བྱའི་ཁོང་ན་མེད་དོ། །

			འོ་ན་མངོན་པར་བྱང་ཆུབ་པ་ལྔས་དཔལ་ལྡན་དུས་གསུམ་མཁྱེན་པ་རྣམ་པར་སྣང་མཛད་དུ་མངོན་པར་རྫོགས་པར་སངས་རྒྱས་པ་ལ་དོན་ཡོད་གྲུབ་པའི་ངོ་བོའི་ཀརྨ་པའམ་ཕྲིན་ལས་པའི་མིང་གི་དབང་བསྐུར་བ་ནི། 

			རྡོ་རྗེ་རྩེ་མོར། 

			མངོན་པར་བྱང་ཆུབ་རྣམ་པ་ལྔ། །

			སངས་རྒྱས་ཡེ་ཤེས་བླ་ན་མེད། །

			ཐེག་པ་ཆེན་པོ་ཆོས་ཀྱི་མཆོག །

			དེ་བཞིན་གཤེགས་པ་ཀུན་གྱི་གསང་། །

			ཆོས་ཀྱི་གནས་ནི་ཡོངས་སུ་གྱུར། །

			ཞེས་དང་། དེ་ལྟ་བུའི་སངས་རྒྱས་དེ་ལ་མཚན་ཇི་ལྟར་དུ་གྲགས་སྙམ་ན། 

			རྩེ་མོར། 

			གང་ཞིག་དོན་ཀུན་གྲུབ་པའི་ཕྱིར། །

			སྔོན་གྱི་དོན་ཀུན་གྲུབ་པར་བྱེད། །

			བཅོམ་ལྡན་ཀུན་ཏུ་བཟང་པོ་དང་། །

			རྡོ་རྗེ་ལས་ནི་བླ་ན་མེད། །

			རྡོ་རྗེ་དབྱིངས་ནི་བསྟན་པའི་བདག །

			རྣམ་པར་སྣང་མཛད་བླ་ན་མེད། །

			དེ་དག་གསང་བའི་མཚན་ཡིན་ལ། །

			རྣལ་འབྱོར་གྱི་ནི་གནས་སྐབས་ཐོབ། །ཅེས་འབྱུང་ལ། 

			དེས་ན་དཔལ་ལྡན་དུས་གསུམ་མཁྱེན་པ་དེ་ཉིད་རྡོ་རྗེ་དབྱིངས་ཀྱི་དཀྱིལ་འཁོར་གྱི་དབང་ཕྱུག་ཏུ་མངོན་པར་རྫོགས་པར་སངས་རྒྱས་པ་ན། ཀརྨ་བཛྲ་མཱ་ལྱ་ཏྲཾ་གྱིས་མཚན། ཕྲིན་ལས་ཀྱི་རྡོ་རྗེ་ཕྲེང་བ་ཞེས་པའི་མིང་ཁོ་ན་ངེས་གཟུང་དུ་སྦྱར་བ་ཡིན་ལ། སངས་རྒྱས་གཞན་ལ་མིང་གི་དབང་བསྐུར་བ་ལ་ནི། དེ་ལྟར་ངེས་གཟུང་བྱ་བ་མ་ཡིན་ཏེ། རང་རང་གི་མེ་ཏོག་ཕོག་པའི་ལྷ་དེ་ཉིད་ཀྱི་རིགས་ཀྱི་མིང་གི་དབང་བསྐུར་བ་ཡིན་ཏེ། སློབ་དཔོན་ཀུན་སྙིང་གི་རྡོ་རྗེ་འབྱུང་བར། རྡོ་རྗེ་མིང་གི་དབང་བསྐུར་བ་ཡང་རྡོ་རྗེ་དེ་རང་གི་མགོ་བོར་བཞག་ལ། ཨོཾ་བཛྲ་སཏྭ་སྟྭཾ། ཨ་བྷི་ཥི་ཉྩ་མི། བཛྲ་ནཱ་མ་ཨ་བྷི་ཥེ་ཀ་ཏ། ཞེས་རྡོ་རྗེ་ཆེ་གེ་མོ་ཞེས་བྱ་བ་འདི་བླང་བར་བྱའོ། །རང་གི་མིང་གང་ཡིན་པ་ལ་ཀྱེ་ཞེས་སྦྱར་བར་བྱའོ། །ཞེས་འབྱུང་ངོ་། །

			གཉིས་པ་རྣལ་འབྱོར་ཆེན་པོའི་རྒྱུད་ལ་བསྟེན་ནས་མངོན་པར་སངས་རྒྱས་པ་ལ་རྡོ་རྗེ་ཅོད་པཎ་ནམ། དབུ་རྒྱན་གྱི་དབང་བསྐུར་བས་ཁམས་གསུམ་གྱི་འཁོར་ལོས་བསྒྱུར་བའི་སངས་རྒྱས་ཀྱི་རྒྱལ་པོར་དབང་བསྐུར་བ་ལ་ཡང་། བཅོམ་ལྡན་འདས་དུས་ཀྱི་འཁོར་ལོ་ལས། 

			ཅོད་པཎ་དང་དར་དཔྱངས་ཀྱི་དབང་བསྐུར་བ་ཐ་དད་དུ་མཛད་ཅིང༌། དེ་ཡང་ཅོད་པཎ་གྱི་དབང་ནི་ཕུང་པོ་ལྔ་སྦྱོང་པའི་མི་བསྐྱོད་པ། དོན་གྲུབ། རིན་འབྱུང་། སྣང་མཐའ། རྣམ་སྣང་གི་ངོ་བོའི་རང་བཞིན་རྡོ་རྗེ་ཅོད་པཎ། ལྗང་གུ །ནག་པོ། དམར་པོ། དཀར་པོ་འཆིང་བར་མཛད་ལ། དེ་ཉིད་ཀྱི་ཕྱིར་གྲུབ་ཆེན་ཀརྨ་པཀྵི་ཉིད་ཀྱིས་ཀྱང༌། རྡོ་རྗེ་རིན་པོ་ཆེའི་ཅོད་པཎ་ཅན་གྱི་དབུ་ཞྭ་དཀར་སེར་དམར་ལྗང་སྣ་ཚོགས་མནབས་ཏེ་རྟོགས་ལྡན་གྱི་སློབ་མ་སོ་སོའི་མགོ་བོར་བཅིང་བར་མཛད་པ་ལ། རྟོགས་ལྡན་ཞྭ་དམར་ཅན། རྟོགས་ལྡན་ཞྭ་དཀར་ཅན། རྟོགས་ལྡན་ཞྭ་སེར་ཅན་སོགས་མང་དུ་འབྱུང་བ་རྣམས་དང་། དེར་མ་ཟད་སྟག་གི་མགོ་ཐོད་དང་། གཟིག་གི་མགོ་ཐོད་དང་། དོམ་གྱི་མགོ་ཐོད་ཀྱི་ཅོད་པཎ་སློབ་མའི་མགོ་བོར་བཅིངས་པའི་དབང་བསྐུར་བར་མཛད་པས། རྟོགས་ལྡན་སྟག་མགོ་བ་དང་། གཟིག་མགོ་བ་དང་། དོམ་མགོ་བ་ཞེས་གྲགས་པ་ཡང་བྱུང་ལ། གཟིག་གི་མགོ་ཅན་སོགས་ཀྱི་རྡོ་རྗེ་རིན་པོ་ཆེའི་ཅོད་པཎ་གྱི་དབང་བསྐུར་བ་སོགས་ཀྱང་རང་ཅག་གི་སྤྱོད་ཡུལ་དུ་མ་གྱུར་པའི་རྡོ་རྗེའི་རྒྱུད་སྡེ་ཆེན་པོ་རྣམས་སུ་འབྱུང་བ་ནི་ཆེས་གསང་བ་བསམ་གྱིས་མི་ཁྱབ་པའི་སྤྱོད་ཡུལ་ལོ། །

			དར་དཔྱངས་གྱི་དབང་བསྐུར་བ་ནི་རླུང་བཅུ་རྣམ་པར་དག་པའི་ཕར་ཕྱིན་བཅུའི་ངོ་བོའི་ནུས་མ་བཅུའི་བདག་ཉིད་ཅན་གྱི་དར་དཔྱངས་ནག་པོ་གཉིས། དམར་པོ་གཉིས། དཀར་པོ་གཉིས། སེར་པོ་གཉིས། ལྗང་གུ་གཉིས་ཏེ་བཅུའི་དབང་བསྐུར་བར་མཛད། དེ་ཡང་གྲུབ་ཆེན་ཀརྨ་པཀྵི་ཉིད་ཀྱི་ཞྭ་མགུར་ལས། 

			དར་སྣ་ལྔ་དང་ལྡན་པ་ནི། །

			ཡེ་ཤེས་ལྔ་དང་ལྡན་པའི་བརྡ། །ཞེས་འབྱུང་ལ། 

			དེས་ན་ཅོད་པཎ་ལ་ཁ་དོག་ལྔའི་བདག་ཉིད་ཀྱི་རིགས་ལྔ་སོ་སོའི་སྐུ་དང་། ཕྱག་མཚན་དང་། ས་བོན་ཅན་གྱི་རྡོ་རྗེ་ཅོད་པཎ་ནམ། དབུ་རྒྱན་ནམ། ཞྭ་ནག་རིགས་མི་འདྲ་བ་སྣ་ཚོགས་འབྱུང་ལ། རྡོ་རྗེ་དར་དཔྱངས་ལའང་ནུས་མ་བཅུ་དང་མཁའ་འགྲོ་སྡེ་ལྔ་ལ་སོགས་པའི་སྐུ་གཟུགས་ཕྱག་མཚན་ས་བོན་ཅན་གྱི་དར་དཔྱངས་མཐའ་ཡས་པ་འབྱུང་བ་ཉིད་ཀྱི་ཕྱིར། འཇམ་དཔལ་དབྱངས་ཀྱི་རྣམ་པར་འཕྲུལ་པ་མོ་གོར་གན་དང་། ཏཱ་མིང་རྒྱལ་པོ་སོགས་རྒྱ་ཧོར་གྱི་རྒྱལ་པོ་རྣམས་ཀྱིས་ཀརྨ་པ་ལ་རྡོ་རྗེ་རིན་པོ་ཆེའི་ཅོད་པཎ་ནག་པོ་དར་དཔྱངས་དང་བཅས་པ་བཟོ་ཁྱད་མི་འདྲ་བ་དུ་མ་ཅན་བསོད་ནམས་ཀྱི་ཕྱིིར་ཕུལ་བ་ལས་ཀྱང་། ནམ་ཞིག་རྒྱལ་པོ་དེ་དག་ཀྱང་བཅོམ་ལྡན་འདས་རྡོ་རྗེ་དབྱིངས་ཀྱི་དབང་ཕྱུག་དང་། བཅོམ་ལྡན་འདས་དུས་ཀྱི་འཁོར་ལོར་མངོན་པར་རྫོགས་པར་སངས་རྒྱས་པ་ན་རྡོ་རྗེ་རིན་པོ་ཆེའི་ཅོད་པཎ་དང་དར་དཔྱངས་ཀྱི་དབང་བསྐུར་བའི་སངས་རྒྱས་ཀྱི་རྒྱལ་པོར་འགྱུར་བ་གདོན་མི་ཟ་བ་ཉིད་ཀྱི་ཕྱིར་རྒྱ་ཧོར་གྱི་རྒྱལ་པོ་དེ་དག་གིས་ཀརྨ་པ་ལ་མཆོད་རྫས་ཀྱི་དངོས་པོ་དམན་པ་རེ་ལའང་ཡུལ་གྲུ་ཆེན་པོ་གཞལ་དུ་མེད་པའི་རིན་ཐང་ཅན་གྱི་མཆོད་པས་མཆོད་པ་ནི་རྡོ་རྗེ་ཕ་རོལ་དུ་ཕྱིན་པའི་མཆོད་པ་བླ་ན་མེད་པའོ། །ཞེས་གསུངས་པ་འདི་དག་ནི་སངས་རྒྱས་མི་བསྐྱོད་རྡོ་རྗེའི་གསུང་འཁྲུལ་བ་མེད་པ་སྟེ་ཁུངས་བཙུན་ཞིང་བྱིན་རླབས་ཀྱི་ཚན་ཁ་མཆོག་དང་ལྡན་པའོ། །

			འདིར་སྨྲས་པ། 

			སྔོན་རབས་མཁས་པས་གཏན་ལ་མ་ཕབ་པའམ། །

			ཡང་ན་ཡེ་ཤེས་དགོངས་པས་མ་གཟིགས་པའི། །

			རྒན་པོའི་ངག་སྒྲོས་ལྟ་བུའི་ལོ་རྒྱུས་ནི། །

			དམན་ལ་འགྲིམ་མོད་དམ་པས་བཏང་སྙོམས་གནས། །

			ཚོགས་གཉིས་བྲལ་བའི་གང་ཟག་མཆོག་དམན་འགས། །

			ཟང་ཟིང་སྡུད་པའི་ཅོད་པཎ་ཙམ་མཐོང་ན། །

			ཡིད་བཞིན་དགོས་འདོད་འབྱུང་བའི་ནོར་བུ་ལ། །

			རྡོ་བར་འཛིན་པས་རང་ཉིད་དབུལ་དང་མཚུངས། །

			འདི་ན་རྡོ་རྗེའི་གསང་བ་ཟབ་མོའི་ཚིག །

			རྡོ་རྗེའི་སར་གནས་མི་བསྐྱོད་རྗེས་བཀྲལ་བ། །

			རྡོ་རྗེ་རིགས་ཅན་རྣམས་ཀྱི་ཁྱད་ནོར་ཏེ། །

			སྐལ་ཆད་རྟོག་གེ་རྣམས་ཀྱིས་འདིར་མ་གཟིགས། །

			དེ་ལྟར་རྒྱལ་བ་ཀརྨ་པ་ཉིད་ལ་ཕྱོགས་བཅུའི་རྒྱལ་བ་སྲས་དང་བཅས་པས་ཕྲིན་ལས་ཀྱི་དབང་བསྐུར་བའི་རྟགས་ཀྱི་ཕྱག་རྒྱ་ཞྭ་མཐོན་མཐིང་གི་ཅོད་པཎ་དབུ་ལ་གསོལ་བའི་ཚེ། ཞལ་མཇལ་བ། མཆོད་པའི་སྤྲིན་སྤྲོ་བ། གསོལ་འདེབས་དང་སྨོན་ལམ་ལ་བརྩོན་པ་དེ་དག་གི་འབྲས་བུ་ནི། རྗེ་མི་བསྐྱོད་ཞབས་ཀྱིས་གོང་གི་དབུ་ཞྭའི་ལོ་རྒྱུས་དེ་དག་མདོར་བསྡུས་ཚིགས་བཅད་དུ་བསྟན་པའི་འཕྲོར་འདི་ལྟར་གསུངས་ཏེ། 

			དེ་ནས་ཞྭ་ནག་ཅོད་པཎ་འཛིན་པ་ཡི། །

			ཀརྨ་པ་ཞེས་མཆོག་གི་སྤྲུལ་སྐུ་ནི། །

			སངས་རྒྱས་ཕྲིན་ལས་མ་རྫོགས་དེ་སྲིད་དུ། །

			འགྲོ་འདྲེན་ཀརྨའི་ཕྲིན་ལས་རྒྱུན་མི་འཆད། །

			ཡང་ནི་རང་བྱུང་རོལ་པའི་རྡོ་རྗེ་དང་། །

			དེ་བཞིན་གཤེགས་པ་ལ་སོགས་ཀརྨ་པ། །

			མཆོག་གི་སྤྲུལ་སྐུ་རྒྱུན་མར་བྱུང་འགའ་ལ། །

			འཇམ་པའི་དབྱངས་ཀྱིས་རྒྱལ་པོའི་ཚུལ་བཟུང་བའི། །

			རྒྱ་ནག་སྟོང་ཁུན་རྒྱལ་པོས་ཕུལ་བ་ཡི། །

			ཞྭ་ནག་གསེར་མདོངས་ནོར་བུས་སྤྲས་པ་དེ། །

			དབུ་ལ་བཞེས་ནས་འཛམ་བུ་གླིང་པ་ཡི། །

			སྐྱེ་འགྲོའི་ཚོགས་ལ་སྤྱན་རས་གཟིགས་ཀྱི་སྐུར། །

			མངོན་སུམ་ཞལ་བསྟན་མཛད་པའི་དུས་ཉིད་ལ། །

			སྐལ་ལྡན་བློ་མིག་དག་པའི་སྣང་བ་ལ། །

			དབུ་རྒྱན་དབུས་ནས་བཅོམ་ལྡན་འོད་དཔག་མེད། །

			རིགས་བདག་ཚུལ་གྱིས་གཞན་ལ་བསྟན་པར་མཛད། །

			དེ་ལྟའི་དབུ་རྒྱན་མཐིང་ག་རྨད་བྱུང་འདི། །

			སྐལ་མཆོག་རྣམས་ཀྱིས་མཐོང་བའི་མོད་ཉིད་ལ། །

			ས་དང་ལམ་གྱི་ཡོན་ཏན་སྩོལ་བར་མཛད། །

			སྐལ་མེད་སྡིག་ཅན་དག་གིས་མཐོང་བའི་ཚེ། །

			བསྐལ་སྟོང་སོགས་བསགས་སྡིག་སྒྲིབ་འཛད་པར་བྱེད། །

			ཚེ་འདིའི་ཕུན་ཚོགས་ཇི་ལྟར་འདོད་པ་རྣམས། །

			ཁྱོད་ལ་དམིགས་ནས་གསོལ་བ་བཏབ་པའི་ཚེ། །

			ཡིད་ལ་རེ་བ་ཇི་བཞིན་འགྲུབ་པར་འགྱུར། །

			ཞེས་གསུངས་སོ། །

			གཞན་ཡང་ཞྭ་ནག་ལན་གཅིག་མཐོང་བའི་སྐད་ཅིག་གི་གྲངས་བགྲང་བའི་བསྐལ་པར་ངན་སོང་གི་སྐྱེ་སྒོ་ཆོད་པ་དང་། གསུང་གཅིག་ཐོས་པས་ལྷ་མིའི་སྐྱེ་བ་འབུམ་ཐོབ་ཅེས་གྲུབ་ཆེན་ཀརྨ་པཀྵིའི་ཞལ་གྱིས་བཞེས་པ་སོགས་རྒྱལ་བ་ན་རིམ་ཐམས་ཅད་ཀྱི་གསུང་གསང་མང་དུ་ཡོད་འདུག་ཀྱང་འདིར་དེ་ཙམ་དུ་བསྡུའོ། །འགའ་ཞིག་འདུལ་བ་སོགས་དང་མ་མཐུན་པས་ཞྭ་ནག་པོ་སྐྱོན་དུ་བཟུང་ན་ཐེག་པ་ཐུན་མོང་ལ་ཞྭའི་བརྡ་མཚོན་གསལ་བ་མེད་ཅིང་འཕགས་བོད་ཀྱི་པཎ་གྲུབ་རྣམས་རྟེན་འབྲེལ་གྱི་དགོངས་པས་ཁ་དོག་དང་བཟོ་དབྱིབས་ཀྱིས་སོ་སོའི་གྲུབ་མཐའི་མཚན་མ་ཙམ་དུ་འཛིན་ལ། འདི་ནི་གསང་སྔགས་ཀྱི་གཞི་ལམ་འབྲས་བུའི་བརྡ་མཚོན་ཡིན་ཚུལ་རྒྱས་པ་གོང་གསལ་ལྟར་རོ། །

			དེ་ལ་མཇལ་བའི་ཕན་ཡོན་སོགས་བླ་ན་མེད་པར་ཐེ་ཚོམ་ན། སྟོན་པ་སངས་རྒྱས་མཆོག་ནས་ཀྱང་གདུལ་བྱ་ཐུན་མོང་མ་ཡིན་པའི་ངོར་བདེ་དགྱེས་སོགས་ཀྱི་སྐུར་བཞེངས་ནས་གྲངས་མེད་འགྲོ་བ་སྐད་ཅིག་ལ་འདྲེན་པར་མཛད་པ་བཞིན་གསང་སྔགས་ནི་ཐབས་མང་ལ་དཀའ་བ་མེད་པའི་ཚུལ་སོམས་ཤིག །ལ་ལས་རྒྱ་ཧོར་གྱི་རྒྱལ་པོ་རྣམས་ཀྱིས་ཕུལ་བའི་ལས་ཞྭ་ཙམ་མོ་སྙམ་ན། སངས་རྒྱས་དང་བྱང་སེམས་གྲངས་མེད་པས་འགྲོ་བ་འདྲེན་པའི་རྒྱལ་སར་དབང་བསྐུར་ཞིང་ཅོད་པཎ་བཅིང་བ་ལ་མི་ཡི་རྒྱལ་ཕྲན་འགས་གོ་སར་བཞག་པ་ཙམ་གྱི་ལས་ཞྭ་སོགས་ལ་ལྟོས་པ་མེད་ཀྱང༌། བྱང་སེམས་ཆེན་པོ་རྣམས་ཀྱི་སྤྲུལ་བསྒྱུར་རྒྱལ་པོ་འགས་རིན་པོ་ཆེའི་ཅོད་པཎ་ཕུལ་ནས་བརྡ་ཐབས་དུ་མས་འགྲོ་བ་འདྲེན་པའི་ཞུ་བ་པོ་མཛད་པས་ཡོན་མཆོད་གཉིས་ཀ་སྨོན་ལམ་རྣམ་པར་དག་པའི་ཐུགས་རྗེ་ཅན་ཡིན་པས་མཇལ་བ་ཙམ་གྱིས་གོང་སྨྲོས་ཕན་ཡོན་དེ་དག་འབྱུང་བར་གདོན་མི་ཟའོ། །

			དཔལ་རྒྱལ་བའི་དབང་པོ་ཀརྨ་པ་ན་རིམ་གྱི་མཛད་རྣམ།

			༈ ད་ནི་རྒྱལ་བ་ན་རིམ་རྣམས་ཀྱི་སྐུ་འཁྲུངས་པའི་ཡུལ་དང་། མཚན་དང་། སྐུ་ཚེའི་ཚད་ཙམ་འདིར་ཉུང་ངུར་འབྲི་བར་བྱ་སྟེ། 

			༈ དཔལ་ལྡན་དུས་གསུམ་མཁྱེན་པ་ནི་མདོ་ཁམས་ཏྲེ་ཤོད་དུ་སྒོམ་པ་རྡོ་རྗེ་མགོན་དང་ལྷ་ཐོག་བཟའ་སྒང་ལྕམ་མིང་འདྲེན་གྱི་སྲས་སུ་ལྕགས་ཕོ་སྟག་ལ་འཁྲུངས། མེས་པོ་སྒོམ་པ་སྟོང་དཔོན་ཤེས་རབ་མགོན་པོ་དང་ཡབ་ལ་ལྷ་མོ་རང་བྱུང་མ་དང་རྙིང་མའི་ཆོས་སྐོར་འགའ་ཞུས། གྲུབ་རྟགས་ཐོན་ཏེ་བྲག་ལ་ཞབས་རྗེས་བྱུང༌།  རང་གི་སྐུ་དགྲ་བཏུལ། རྒྱ་གར་བཻ་རོ་དང་དཔལ་འཛིན་སོགས་ལ་བྲམ་ཟེ་མཆོག་སྲེད་ཀྱི་མགོན་པོ་ཞུས་ཞེས་རྗེེ་ཀརྨ་ཕྲིན་ལས་པས་གསུངས། དགུང་ལོ་བཅུ་དྲུག་ལ་ཏྲེ་བོ་མཆོག་གི་བླ་མ་ལས་རབ་ཏུ་བྱུང༌། གཙུག་ཕུད་དོར་བའི་ཚེ་ཡེ་ཤེས་ཀྱི་ཌཱ་ཀི་མ་དང་འཁོར་ལོ་སྡོམ་པའི་ལྷ་ཚོགས་ཀྱིས་མཁའ་འགྲོའི་དབུ་སྐྲ་ལས་བྱས་པའི་ཞྭ་ནག་གི་ཅོད་པཎ་བཅིངས་ཏེ་སངས་རྒྱས་ཐམས་ཅད་ཀྱི་ཕྲིན་ལས་གཅིག་བསྡུས་སུ་མཛད་པའི་ཕྱིར་ཀརྨ་པ་ཞེས་མཚན་གསོལ་བར་གཟིགས་པས་ཕྱིས་དབུ་ཞྭ་ནག་པོ་མནབས། ཇོ་བོ་རྗེའི་སློབ་མ་ཡོལ་ཆོས་དབང་དང་། ཀྲ་ར་བ་སོགས་བསྟེན་ནས་ཇོ་བོ་ནས་བརྒྱུད་པའི་གདམས་པ་གསན། ཉི་ཤུ་ལ་དབུས་སུ་ཕེབས་ནས་སྟོད་ལུང་རྒྱ་དམར་བ་དང་། ཕྱ་པ་ཆོས་ཀྱི་སེང་གེ་ལ་བྱམས་ཆོས་དང་དབུ་ཚད་བསླབས། མལ་འདུལ་འཛིན་ལས་བསྙེན་པར་རྫོགས། ཤ་ར་བ་དང་ཤེས་རབ་རྡོ་རྗེ་ལ་ལོ་དྲུག་གི་རིང་བཀའ་གདམས་གསན། དཔལ་རྒ་ལོ། བླ་མ་ཨ་སེང་། སྤེན་ཕུག་པ། སྐྱབ་མོ་སྤང་ཁ་བ། གྲུབ་ཆེན་རྫོང་པ། བྲག་དཀར་བ་རྣམས་ལ་བོད་ཡུལ་ན་སྤྱིར་གྲགས་པའི་གཞུང་མན་ངག་ཐམས་ཅད་གསན། དགུང་ལོ་སུམ་བཅུ་པར་རྗེ་དྭགས་པོ་མཇལ་ནས་ཆོས་ཐམས་ཅད་ཀྱི་སྒྲོ་འདོགས་ཆོད། སྒོམ་ཚུལ་ལ་ཡང་ཆོས་མང་དུ་གསན། སྒམ་པོར་ལོ་གསུམ་བསྒོམས་པས་ཡོན་ཏན་དཔག་མེད་འཁྲུངས། ཆོས་རྗེས་ལུང་བསྟན་ཏེ་ཟངས་རི་ཏེས་ཕུག །ཕག་མོ་གྲུ །འོལ་ཀ་སོགས་སུ་བསྒོམས། མོན་དོམ་ཚང་དང་ཇོ་མོ་གངས་སུ་བསྒོམས་པས་དག་པའི་གཟིགས་སྣང་མཐའ་ཡས། རྗེ་རས་ཆུང་བ་དང་ལྷན་ཅིག་སྐྱེས་སྒྲོན་སོགས་མི་ལའི་དངོས་སློབ་བདུན་གྱི་གདམས་ངག་ཚང་སྤྲུགས་སུ་རྫོགས། འཕན་ཡུལ་ཇ་བཟང་བྲག །གཞུའི་ལྷ་རི་རྒྱན་པོ། བྱུག་པོ་སོགས་སུ་བསྒོམས་པས་གྲུབ་རྟགས་མང་དུ་ཐོན། དགུང་ལོ་ཞེ་གཉིས་ལ་གྲུ་བཞིར་ཚོགས་པ་བསྐྱངས། རྗེ་དྭགས་པོས་གཞན་ལ་མ་གནང་བའི་བསྐྱེད་རིམ་ལྷན་ཅིག་སྐྱེས་མ་དང་རྫོགས་རིམ་རླུང་སེམས་གཉིས་མེད་གནང་ནས་བུ་ཁྱོད་སྒྲུབ་པ་ཁམས་ཀྱི་ཀཾ་པོ་གངས་རར་གྱིས། འགྲོ་དོན་དབུས་གཙང་ཁམས་གསུམ་ཁྱབ་པར་འབྱུང་ངོ་། །ཞེས་ལུང་བསྟན་པ་ལྟར་དགུང་ལོ་ང་ལྔ་ལ་གནས་ནང་དུ་ཕེབས། མནལ་འོད་གསལ་འབའ་ཞིག་ཏུ་གྱུར་པ་རྒྱུན་ཆད་མེད་པ་དེ་ནས་བྱུང༌། ཆོས་རྗེས་དེ་མཁྱེན་ནས་ལུང་བསྟན་པར་འདུག །བཀའ་བཞིན་སྒྲུབ་པའི་བྱིན་རླབས་ཀྱང་ཡིན་ཏེེ་འོང་གསུངས། བཀའ་བབས་ཀྱི་བུ་བཞི་སོགས་སློབ་མའང་བགྲང་བ་ལས་འདས་པ་འདུས། གནས་དང་གང་ཟག་འཛོམ་པའི་རྟེན་འབྲེལ་གྱིས་སྲིད་མཐའི་བར་དུ་སྤྲུལ་པའི་སྐུ་རྒྱུན་མི་འཆད་པ་སོགས་ལེགས་པའི་ཡོན་ཏན་ཐམས་ཅད་ཀྱི་འགོ་བོ་གྲུབ་གནས་འདི་ཉིད་ནས་བྱུང་བ་ཡིན་ལ་ཀརྨ་ཀཾ་ཚང་ཞེས་བྱ་བའི་མཚན་དོན་ཡང་ཀཾ་གནས་འདི་ལས་བྱུང་ཞེས་གར་དབང་དྲུག་པས་གསུངས་སོ། །དེ་ལྟར་གནས་ནང་དང་འདོབ་སྤང་ཕུག་སོགས་སུ་ལོ་ཉི་ཤུ་ཙམ་བཞུགས། དགུང་ལོ་དོན་བཞི་ལ་འབྲི་ཀླུང་ཕྱོགས་སུ་ཕེབས་ནས་གདན་ས་བར་པ་ཀརྨ་དང་། དོན་བདུན་བཞེས་པའི་ཚེ་གླེ་དུ་སྒར་མལ་དུ་དགོན་པ་བཏབ། ཞང་རིན་པོ་ཆེས། དེ་བཞིན་གཤེགས་པ་སེང་གེ་བྱང་ཆུབ་སེམས་དཔའི་སྤྱད་པ་སྤྱོད་པའི་རྣམ་པར་རོལ་པ་ཡིན་ནོ། །ཞེས་འདུད་པར་མཛད་དེ། དེང་སང་དྲུག་པ་སེང་གེར་གྲགས་པ་ནི་ཞང་དང་པཎ་ཆེན་ཤཱཀྱ་ཤྲཱིའི་ལུང་བསྟན་ཡིན། བརྒྱད་ཅུ་བཞེས་པའི་ཚེ་མཚུར་ཕུའི་མཆོད་ཁང་གོང་མ་མཛད། བརྒྱད་ཅུ་རྩ་བཞི་བཞེས་པ་ཟླ་བ་བཅུ་གཅིག་པའི་ཚེས་གསུམ་ལ་སྤྲུལ་པའི་སྐུ་དངོས་སུ་འབྱོན་པར་ལུང་བསྟན་ཏེ་སྐུའི་བཀོད་པ་བསྡུས། འདས་མ་འོངས་ད་ལྟ་རྣམས་སུ་ཆགས་ཐོགས་མེད་པའི་ཡེ་ཤེས་ཀྱིས་ལུང་བསྟན་པ་རྣམས་དེ་ཁོ་ན་ལྟར་ཐོག་ཏུ་བབས་པས་དུས་གསུམ་མཁྱེན་པ་ཞེས་རྒྱལ་ཁམས་སུ་གྲགས་ལ་མཚན་ཡང་དེ་སྐད་དུ་ཆགས་པ་ཡིན་ནོ། ། 

			༈ བཞི་པ་རྗེ་རོལ་པའི་རྡོ་རྗེ་ནི། རང་བྱུང་བས་ཤར་ཕྱོགས་ཀོང་པོའི་རྒྱལ་ཁམས་སུ་སྤྲུལ་སྐུ་འབྱུང་བར་ལུང་བསྟན་པ་བཞིན། དེ་དང་ཉེ་བའི་རྔོད་ཨ་ལ་རོང་དུ། ཡབ་བསོད་ནམས་དོན་འགྲུབ་དང་ཡུམ་བརྩོན་འགྲུས་རྒྱན་ལས་འབྲུག་ལོ་ཟླ་བ་གསུམ་པའི་ཚེས་བརྒྱད་ལ་འཁྲུངས། བླ་མའི་གཙོ་བོ་རྒྱལ་བ་གཡུང་སྟོན་པ་དང་། མགོན་པོ་རྒྱལ་མཚན། རྟོགས་ལྡན་དར་རྒྱལ་བ་གསུམ་ཡིན། རབ་བྱུང་དང་བསྙེན་རྫོགས་གཉིས་ཀ་དགེ་འདུན་སྒང་པའི་མཁན་ཆེན་དོན་གྲུབ་དཔལ་ལ་མཛད། ཆོས་ཐམས་ཅད་ཐོགས་མེད་དུ་མཁྱེན་པས་སློབ་གཉེར་ཆེར་མ་མཛད་ཀྱང་། ཞྭ་ནག་ཅན་བདུན་རྒྱུད་ཀྱི་ནང་ན་དབུ་ཚད་ལ་འདི་པ་མཁས། སྙན་དངགས་བརྩམ་པ་ཡང་འདི་བས་ལེགས་པ་མེད་ཅེས་རྗེ་ཕྲིན་ལས་པས་གསུངས། འདུལ་བའི་ཕྱག་ལེན་ལ་ཐུགས་རྩོལ་ལྷག་པར་ཆེ་ཞིང་སྒར་ཆེན་གྱི་གཟི་བརྗིད་དང་སྡེ་ཚུགས་འཛིན་པའང་འདི་ནས་བྱུང༌། ཧོར་གྱི་རྒྱལ་པོ་ཐོ་གན་ཐེ་མུར་གྱིས་སྤྱན་དྲངས་ཏེ་བྱོན། ཧོར་གོས་ལས་གྲུབ་པའི་དབུ་ཞྭ་རིན་པོ་ཆེས་སྤྲས་པ་ཕུལ། ལུ་པན་ཤན་དུ་རྒྱལ་བུ་རཏྣ། བཙུན་མོ་པུཎཡཻ་དྷ་རི་བཅས་སྨིན་པར་མཛད་ནས། ཕན་ཆེན་དུ་གྲགས་པ་དར་ཟབ་ལས་གྲུབ་པའི་སངས་རྒྱས་ཀྱི་སྐུ་དོས་ཆེན་སུམ་ཅུ་སོ་གཉིས་པ། ལྡེམ་གཉིས་ལ་དོས་བརྒྱད་ཡོད་པ་དེ་སོགས་ཕུལ། སྤྲུལ་པའི་ཛོ་གི་ལྔ་ཡིས་བྱང་ཆུབ་ཀྱི་ཤིང་ལ་འཕགས་པ་ཀླུ་སྒྲུབ་ཀྱིས་ཕྱག་བརྐོས་མཛད་པའི་རྟེེན་གནྔྷོ་ལ་ཡང་ཕུལ། དེ་ལ་སོགས་པ་སངས་རྒྱས་ཀྱི་བསྟན་པ་ལ་ཕྱག་རྗེས་རྒྱ་ཆེར་མཛད་དེ། དགུང་ལོ་ཞེ་བཞི་པར་བྱང་ཕྱོགས་ས་མཐོ་ས་ཞིག་ཏུ་སྐུ་གདུང་བཞུས་ན་བོད་ལ་རྒྱ་དམག་མི་འོང་བའི་ཞལ་བཞེས་དང་བཅས་མྱ་ངན་ལས་འདས་སོ། ། 

			༈ ལྔ་པ་ནི་རྗེ་དེ་བཞིན་གཤེགས་པ་སྟེ། རྗེ་གོང་མའི་ལུང་བསྟན་བཞིན་དུ་མྱང་འདམ་གྱི་སར། ཤིང་ཕོ་བྱི་བའི་ལོ་ལ་ཡབ་སྔགས་པ་གུ་རུ་རིན་ཆེན་དང་། ཡུམ་ལྷ་མོ་སྐྱིད་ལས་ཡ་མཚན་གྱི་ལྟས་དུ་མ་དང་བཅས་བལྟམས། བླ་མའི་གཙོ་བོ་རྗེ་མཁའ་སྤྱོད་དབང་པོ་ཡིན། དགེ་འདུན་སྒང་པའི་མཁན་ཆེན་བསོད་ནམས་བཟང་པོ་ལས་རབ་བྱུང་དང་བསྙེན་རྫོགས་རིམ་བཞིན་མཛད། མཚན་ཆོས་དཔལ་བཟང་པོར་གསོལ། གསང་ཕུ་ནས་བཀའ་བཞི་པ་རིན་ཆེན་དཔལ་དང་། གུའི་གུང་པ་རིན་ཆེན་དཔལ་སོགས་བླ་མ་མང་དུ་བསྟེན་ནས་སྡེ་སྣོད་ཀྱི་གསན་སྦྱོང་རྒྱ་ཆེར་མཛད། ཏཱ་མིང་གཡུང་ལོ་རྒྱལ་པོས་གདན་དྲངས་ནས་རྒྱ་ནག་ཏུ་ལོ་གསུམ་བཞུགས། བོད་དུ་གོ་ཤྲཱི། ཆེན་ཤྲཱི། དུ་དབེན་ཤ་སོགས་ཀྱི་ལས་ཀ་མང་པོ་ཞུས། ཀརྨ་རྒྱ་ལྷ། ཀརྨ་གན་དྲིལ། ཀརྨ་གན་ཤོག །ཀརྨ་གན་གོས། ཀརྨ་གན་ཀར་སོགས་ནོར་དངོས་ཁྱད་ཅན་ཐམས་ཅད་རྗེ་འདི་ཡི་ཕྱག་ཕྱིར་བྱུང༌། བོད་ལ་འོང་རྒྱུའི་རྒྱ་དམག་བཟློག་པ་སོགས་བོད་ལ་བཀའ་དྲིན་དང་བསྟན་པ་ལ་ཕྱག་རྗེས་ཆེ། རྒྱལ་པོས་དེ་བཞིན་གཤེགས་པའི་མཚན་ཕུལ་བས་རྒྱལ་ཁམས་སུ་དེ་ལྟར་གྲགས། དགུང་ལོ་སོ་གཉིས་ཤིང་མོ་ལུག་ལོའི་ཟླ་བ་བརྒྱད་པའི་ཚེས་བཅོ་ལྔ་ལ་ཞི་བར་གཤེགས་སོ། ། 

			༈ དྲུག་པ་ནི་རྗེ་མཐོང་བ་དོན་ལྡན་ཏེ། དེ་བཞིན་གཤེགས་པས་མདོ་ཁམས་ཀརྨའི་ཉེ་ལོགས་སུ་འདུན་པ་གཏད་ཟིན་གསུངས་པ་བཞིན་ཀརྨ་དང་ཉེ་བ་ངོམ་གྱི་སར། ཡབ་སྔགས་འཆང་ནུས་པ་ཅན་ཞིག་དང་ཡུམ་རང་བཞིན་གྱིས་རྣལ་འབྱོར་མར་སྤྲེལ་ལོ་ཟླ་བ་གཉིས་པའི་ཚེས་བརྒྱད་ལ་བལྟམས། སྐུ་གཞོན་ནུའི་དུས་ནས་སོག་དབོན་རིག་པའི་རལ་གྲི་ལ་བསྟེན་ནས་མདོ་རྒྱུད་བསྟན་བཅོས་རྒྱ་མཚོ་ལྟ་བུ་ལ་སྦྱངས་པས་མཁས་པ་དང་གྲུབ་པའི་ཕུལ་དུ་ཕྱིན། དགུང་ལོ་བཅུ་གསུམ་པ་ལ་དགེ་འདུན་སྒང་མཁན་ཆེན་བསོད་ནམས་བཟང་པོ་ཤིན་ཏུ་བགྲེས་པ་ལས་རབ་ཏུ་བྱུང་། མཚན་ཆོས་གྲགས་དཔལ་བཟང་པོར་གསོལ། ཆོས་རྗེ་རོང་སྟོན། ཞྭ་དམར་ཆོས་དཔལ་ཡེ་ཤེས། ཞ་ལུ་བ་སློབ་དཔོན་ཙནྜ་སོགས་ལས་ཀྱང་དབང་ལུང་མང་ཞིག་གསན། རྒྱ་ནག་གི་རྒྱལ་པོ་ཆིང་ཧྭས། ཧྲ་ལས་གྲུབ་པ་རིན་པོ་ཆེ་དུ་མས་སྤྲས་པའི་དབུ་ཞྭ་འཛམ་གླིང་གཡས་བཞག་དུ་གྲགས་པ་ཞིག་ཕུལ། ཞལ་མཐོང་བ་ཙམ་གྱིས་གཞན་ལ་ཕན་བདེ་དཔག་ཏུ་མེད་པ་བྱུང་བས། གསོལ་བ་འདེབས་པ་པོ་རྣམས་ཀྱིས་སྤྲུལ་སྐུ་མཐོང་བ་དོན་ལྡན་ལ་གསོལ་བ་འདེབས་སོ་ཞེས་བརྗོད་པས་མཚན་དེ་ལྟར་དུ་གྲགས། དགུང་ལོ་སོ་བརྒྱད་པ་བྱ་ལོ་ཟླ་བ་དང་པོའི་ཚེས་བརྒྱད་ལ་ཤམ་བྷ་ལར་གཤེགས་སོ། ། 

			༈ བདུན་པ་ནི་རྗེ་ཆོས་གྲགས་རྒྱ་མཚོ་སྟེ། རྔོད་སྤྱི་མདར། ཡབ་གྲུབ་ཐོབ་གྲགས་པ་དཔལ་གྲུབ་དང་། ཡུམ་ལྷ་མོ་སྐྱིད་གཉིས་ཀྱི་སྲས་སུ་ཤིང་ཕོ་ཁྱིའི་ལོ་ཟླ་བ་དང་པོའི་ཚེས་བཅོ་ལྔར་འཁྲུངས། ཆོས་ཐམས་ཅད་མཁྱེན་མཁྱེན་པར་བྱོན་པས་འཁྲུངས་ནས་ཞག་བདུན་པ་ནས་གསུང་ཆོས་གསུངས་པ་ནས་བཟུང་ཆོས་གསུངས་ཚད་ལ་ཐོགས་རྡུགས་མེད། བླ་མ་དབང་བརྒྱ་པ་ཞེས་བན་སྒར་འཇམ་དཔལ་བཟང་པོ་དང་། གོ་ཤྲཱི་དཔལ་འབྱོར་དོན་འགྲུབ་གཉིས་ལ་རབ་བྱུང་དང་རིམ་བཞིན་བསྙེན་རྫོགས་གསན་པ་ནས་བཟུང་བཀའ་མདོ་རྒྱུད་ལུང་མན་ངག་འཛམ་གླིང་ཙམ་ན་བཞུགས་ཚད་མ་གསན་པ་མེད། འཆད་རྩོད་རྩོམ་པ་ཅི་མཛད་ཀྱང་སྐུ་དྲང་པོར་བསྲང་ནས་ཤ་ར་རར་གསུངས་པ་མ་གཏོགས་ཐུགས་བསམ་སྐད་ཅིག་ཀྱང་མི་དགོས་པར་གྲགས། གདུལ་བྱ་ཡང་རྒྱ་གར་ནག་བལ་བོད་སོགས་འཛམ་གླིང་ཐམས་ཅད་དུ་ཁྱབ་པ་བྱུང་། སློབ་མ་མཁས་ཤིང་གྲུབ་པ་ཐོབ་པས་ནི་ས་ཆེན་པོ་ཡོངས་སུ་ཁྱབ་པར་གྱུར་ཏོ། །དགུང་ལོ་ང་གཉིས་པ་གླང་ལོ་ཟླ་བ་དང་པོའི་བཅོ་ལྔར་ཆོས་སྐུའི་དབྱིངས་སུ་བཞུགས་སོ། ། 

			༈ བརྒྱད་པ་ནི་རྒྱལ་བ་མི་བསྐྱོད་རྡོ་རྗེ་སྟེ། རྗེ་བདུན་པས་སྤྲུལ་སྐུ་ངོམ་དུ་འབྱུང་བར་ལུང་བསྟན་པ་བཞིན། ངོམ་ཆུ་རྒྱུད་ས་ཏམ་གྱི་གྲོང་དུ། ཡབ་ཨ་བྱམས་དང་ཡུམ་བླ་མ་སྒྲོན་ལ་མེ་ཡོས་ཟླ་བ་བཅུ་གཅིག་པའི་ཡར་ཚེས་བཞི་ཡི་སྔ་དྲོར་བལྟམས། རྒྱལ་ཚབ་བཀྲ་ཤིས་རྣམ་རྒྱལ་གྱིས་གཙུག་ཕུད་བཞེས་ནས་མཚན་ཆོས་ཀྱི་གྲགས་པ་དཔལ་བཟང་པོར་གསོལ། དྲུང་འཁོར་བ་རྣམས་རང་འདོད་ཀྱིས་བླ་མ་གཞན་བསྟེན་པར་བརྩམ་པ་ན་སྐུ་ཆུང་ངུའི་དུས་ནས་ང་ཡི་བླ་མ་འདན་མ་གྲུབ་ཆེན་ཡིན་གསུངས་པ་ལྟར། དེ་ཉིད་ལས་དགེ་ཚུལ་སོགས་བརྒྱུད་པ་འདི་ཡི་དབང་ལུང་མན་ངག་མ་ལུས་པ་གསན། དགེ་འདུན་སྒང་པའི་མཁན་ཆེན་ཆོས་གྲུབ་སེང་གེ་ལས་བསྙེན་པར་རྫོགས། ཆོས་རྗེ་ཀརྨ་ཕྲིན་ལས་པ་དང་། དུལ་མོ་བཀྲ་ཤིས་འོད་ཟེར་སོགས་བསྟེན་ནས་གསན་བསམ་བསྒོམ་པ་ཆེར་མཛད་པས་ལུང་རྟོགས་ཀྱི་ཡོན་ཏན་ཡང་དག་པར་རྫོགས་པའི་སངས་རྒྱས་དང་མཚུངས། འཕགས་པ་ཆེན་པོ་རྣམས་ཀྱིས་ཀྱང་རྣམ་པར་ཐར་པ་གཏིང་དཔག་དཀའ་བ་མངའ། འཇང་རྒྱལ་པོས་སྤྱན་དྲངས་ཏེ་འཇང་ཡུལ་དུ་ཕེབས། གོང་མ་ཅིང་དེས་ཕོ་ཉ་ཁྲི་ཕྲག་བདུན་བཏང་ནས་སྤྱན་དྲངས་ཀྱང༌རྟེན་འབྲེལ་དབང་གིས་འབྱོན་པར་མ་ཤར། རྗེ་འདིས་ལྟ་བ་ཐལ་འགྱུར་གཙོ་བོར་མཛད་པ་དང་། སྔགས་རྙིང་མར་དོགས་དཔྱད་གནང་བའི་ཚིག་ཟུར་རེ་གཉིས་ལ་ཕྱིས་སུ་ཆོས་ལ་ཞེན་པ་ཆེ་བའི་གང་ཟག་མཆོག་དམན་འགས་སྒྲོ་སྐུར་ཞུ་བ་ཐོས་ཀྱང་། དེ་སྐབས་རྗེ་ཆོས་གྲགས་རྒྱ་མཚོའི་སློབ་མའི་ཚོགས་ནམ་མཁའི་སྐར་མ་ཙམ་དང་། ཇོ་ནང་རྗེ་བཙུན་ཀུན་དགའ་གྲོལ་མཆོག་སོགས་དང་། པཎ་ཆེན་ཤཱཀྱ་མཆོག་ལྡན་སློབ་མ་དང་བཅས་པའང་དེ་བཞིན་ལ་དབུ་མ་གཞན་སྟོང་གཙོ་བོར་སྟོན་པས་གངས་ཅན་ཡོངས་སུ་ཁྱབ་པའི་དུས་ཡིན་པས་མཁས་ཤིང་གྲུབ་པ་ཕལ་ཆེར་ལམ་དེ་ཉིད་ལ་བརྟེན་ནས་རྒྱལ་བ་སྲས་དང་བཅས་པའི་དགོངས་དོན་རྙེད་པ་གདོན་མི་ཟ་ཡང་དབང་པོ་འབྲིང་དམན་གྱི་རྟོག་གེ་བ་འགས་ལྟ་བ་དེ་ལ་མཆོག་འཛིན་གྱིས་ཐལ་རང་གི་གཞུང་སོགས་དོར་བ་དང་། གཉིས་མེད་ཀྱི་ཡེ་ཤེས་ལ་བདེན་པར་འཛིན་པ་བཀག་པའི་ཕྱིར་ཐབས་མཁས་ཀྱི་མཛད་པ་ཡིན་པས། མཐར་ཐུག་ན་བཀའ་བརྒྱུད་རིན་པོ་ཆེའི་རྟོགས་པ་དོན་གྱི་བརྒྱུད་པའི་ལྟ་སྒོམ་དཔྱིས་ཕྱིན་པར་ཉམས་སུ་བཞེས་ཤིང་དགོངས་དོན་བཀྲལ་མཛད་རྗེ་འདི་ལྟ་བུ་མི་སྲིད་པ་ཙམ་མོ། །

			འོན་ཀྱང་མཁས་ཤིང་གྲུབ་པའི་གོ་ས་མཐོན་པོར་བཞུགས་པ་རྣམས་ལ་ལྟ་གྲུབ་གཅིག་ཁོ་ན་ཕྱོགས་རིས་སུ་འཛིན་རྒྱུ་ཡོད་པར་མ་ངེས་ཏེ། བསྟན་པ་ཕྱི་དར་གྱི་མངའ་བདག་ཇོ་བོ་རྗེ་དཔལ་ལྡན་ཨ་ཏི་ཤ་ལ། མཁས་པ་མང་པོས་ལྟ་བ་གང་བཞེད་ཞུས་པས། ཁྱེད་རང་གང་འདོད་གསུངས་ཏེ་དབུ་སེམས་སོགས་གཏམ་རྙིང་ལྟར་འདི་འདོད་ཞུས་པ་ན། ཁོ་བོ་ཡང་དེ་ལྟར་འདོད་དེ་ལ་ལུང་རིགས་འདི་ལྟ་བུ་བདོག་གསུངས། མངའ་རིས་པ་བློ་གསལ་ཞེས་བྱ་བ་བློ་གྲོས་ཟླ་མེད་པ་གཅིག་གིས་གོ་ནས་ཉིད་ཀྱིས་བཞེད་པ་མི་གསུངས་བར་ཀུན་ལ་མཐུན་འགྱུར་གནང་བ་ཇི་ལྟར་ལགས་ཞུས་པས། ང་ཡང་སངས་རྒྱས་ཀྱི་རྗེས་སུ་སློབ་པ་ཡིན་པས་གདུལ་བྱའི་བསམ་པ་དང་མཐུན་པར་ལན་བཏབ་པ་ཡིན་གསུངས། གཞན་ཞིག་གིས་འོ་ན་ཉིད་ཇི་ལྟར་བཞེད་ཞུས་པས་ང་ལ་འདོད་པ་མེད་གསུངས་པ་དང་། སངས་རྒྱས་ཀྱི་ས་ན་ཡེ་ཤེས་མངའ་འམ་མི་མངའ་ཞུས་པས། ཆ་མེད་འཚང་རྒྱ་མ་མྱོང་སོགས་དང་། ཁྱོད་བོད་ལ་ངའི་དབུ་མའི་ལྟ་བ་ལས་སེམས་ཙམ་བསྟན་ཀྱང་མི་བཟོད་གསུངས་ནས་དོན་ལ་ལྟ་བ་ཕྱོགས་རིས་མེད་པར་བཞེད་པ་དང་། ལོ་ཙཱ་བ་རིན་ཆེན་བཟང་པོ་ལ་ཇོ་བོས་གནད་ཀྱི་མན་ངག་གནང་བར། ཐབས་གཅིག་གི་སྟེང་དུ་ཐབས་མ་ཚང་བ་མེད་པ་སྒྲུབ་ཚུལ་བསྟན་པ་ཕར་ཕྱིན་ཐེག་པར་སློབ་དཔོན་ཐོགས་མེད་དང་ཀླུ་སྒྲུབ་གཉིས་ཀའི་ལྟ་བཞེད་ཀྱི་ཐ་སྙད་དང་། གསང་སྔགས་སུ་ཐ་སྙད་ཇི་ལྟར་གསུངས་པ་ཐམས་ཅད་གཅིག་བསྡུས་བསྐྱེད་རིམ་ལྟ་བུ་ཆོས་རེ་རེའི་སྟེང་དུའང་ཐམས་ཅད་ཚང་བར་བསྒོམ་དགོས་གསུངས། དེ་བཞིན་དུ་བོད་ཀྱི་མཁས་གྲུབ་ཐམས་ཅད་དབུ་མ་གཉིས་ཀ་ཟུང་འཇུག་ཏུ་བཞེད་པ་མང་ཞིང༌། རྗེ་འདིས་ཀྱང་གཞན་སྟོང་གི་ལྟ་གྲུབ་རང་རྐང་ཚུགས་པ་ལ་ཕྱོགས་ཞེན་མ་གནང་བར་གཙོ་བོར་ཀླུ་སྒྲུབ་རྗེས་འབྲང་དང་བཅས་པའི་ལྟ་བཞེད་ཀྱི་ཁོག་དབུབ་སྟེ་མཐར་ཐུག་གཞན་སྟོང་བཞེད་པའི་གྲུབ་མཐའ་ཕྲ་མོ་ཙམ་ཡང་ཕྱིར་མ་ལུས་པ་དེའི་ཁུངས་སུ་བསྡུ་བར་མཛད་པ་གོར་མ་ཆག་གོ །སྔགས་རྙིང་མའི་ཕྱོགས་སུ་རྗེ་འདི་ལ་མཚན་གཡར་བའི་བསྟན་བཅོས་ཞིག་ཡོད་པའི་དོགས་སེལ་རྒྱལ་བ་ཉིད་ཀྱི་དྲང་པོའི་ས་བོན་དང་། སློབ་མའི་གཙོ་བོ་དཔལ་གཙུག་ལག་ཕྲེང་བའི་རྙིང་མ་ཆོས་འབྱུང་ལས་དོགས་པ་གཞི་མེད་དུ་སེལ་ཡོད་ཅིང༌། གཞན་སློབ་དཔོན་རྗེ་འབངས་དང་བཅས་པས་ཤིན་ཏུ་གསང་བ་ཟབ་མོར་འཛིན་པའི་ཆོས་ཚུལ་རྣམས་དེང་དུས་སྣོད་དང་ལྡན་མི་ལྡན་གྱི་དབྱེ་བ་མེད་པར་ཐོས་ཆོོག་དང་མཐོང་ཆོག་ཡིན་ཞེས་སྐལ་པ་དང་མ་བསྟུན་པར་ཁྱབ་བརྡལ་དུ་བསྟན་ཚེ་ཤིན་ཏུ་གསང་བ་ཟབ་མོའི་གནད་མ་གོ་བ་འགར་ལྟ་ལོག་ཏུ་འགྱུར་བའང་སྲིད་སྙམ་དོགས་དཔྱད་དང་། གཏེར་མའི་ཕྱོགས་སུ་ཚེ་གཅིག་ལ་འཚང་རྒྱ་བར་འགྱུར་བའི་མན་ངག་ཟབ་མོ་མཐའ་ཡས་པ་བཞུགས་པ་ལ་ལྟ་སྒོམ་དང་ཐོས་བསམ་མི་བྱེད་པར། མདོས་ཆོག་དང་བསྲུང་བཟློག་ཚེ་སྒྲུབ་ནོར་སྒྲུབ་བཀའ་སྲུང་དྲག་རྩལ་ཅན་སོགས་ལ་གཞན་ལས་གཅེས་སྤྲས་སུ་བྱེད་ནས། གྲོང་ཆོག་གིས་མི་ཚེ་ཕུད་པ་དེ་དག་ནི། ལྟ་བ་དང་འབྲས་བུ་ཁྱད་པར་འཕགས་ཀྱང༌། སྤྱོད་ཕྱོགས་དེ་དང་ཆ་མཐུན་པས་བོན་དང་རྙིང་མ་ཞེས་བཀའ་བསྩལ་བ་ཡིན་ལ། དེང་སང་རྙིང་ཕྱོགས་ཁོ་ནར་མ་ཟད་གྲུབ་མཐའ་ཚང་མའི་མཚན་ཉིད་ཡང་དེ་ལྟར་གྱུར་པ་ནི་རང་རེ་རྗེས་འཇུག་རྣམས་དུས་ངན་པར་སྐྱེས་པའི་ལག་ཉེས་ཡིན་པས་རྒྱལ་བ་ཉིད་སློབ་དཔོན་པདྨ་དང་རྣམ་དབྱེ་མེད་པས་ཕ་མས་བུ་ཚ་ལ་བསླབ་བྱ་བྱེད་པ་ལྟ་བུ་ལས་རང་མཚང་ལ་ཕོག་པའི་ལོག་རྟོག་གཏན་ནས་མི་རུང་ངོ༌། །གཏེར་སྟོན་གུ་རུ་ཆོས་དབང་གི་ཡབ་རྙིང་མའི་སྔགས་འཆང་མཁས་པ་སྟོན་ཉི་བྱ་བར་སྲས་ཀྱིས་གཏེར་བཏོན་ནས་གཟིགས་ཕུལ་ཚེ། ཞལ་ཏའི་ཚུལ་གྱིས་མངའ་བདག་ཉང་ཙམ་མ་གཏོགས་གཏེར་སྟོན་ཐམས་ཅད་ཀྱིས་གོ་མ་ཆོད་པར་གསུངས་པ་དང་འདི་རིགས་མཚུངས་སོ། །རྗེ་འདི་ལ་གསུང་འབུམ་པོ་ཏི་ཉི་ཤུ་སྐོར་ཙམ་བཞུགས། དགུང་ལོ་ཞེ་བརྒྱད་པ་སྟག་ལོ་ཁྲུམས་ཟླའི་ཉེར་གསུམ་ལ་སྤྲུལ་པའི་དཀྱིལ་འཁོར་བསྡུས་སོ། ། 

			༈ ན་རིམ་དགུ་པ་ནི་རྗེ་དབང་ཕྱུག་རྡོ་རྗེ་སྟེ། མི་བསྐྱོད་ཞབས་དགུང་ལོ་ཉེར་བརྒྱད་པའི་དུས་སུ། 

			ང་སྐྱེ་བ་འདི་ཡི་འོག་རོལ་དུ། །

			ཏྲེ་ཤོད་གངས་ཀྱི་ར་བའི་སྟོད། །

			སོགས་ལུང་གསལ་བར་བསྟན་པ་བཞིན་ཏྲེ་ཤོད་དུ། །ཡབ་ཨ་རྡོར་ཞེས་བྱ་བ་དང་། ཡུམ་གླིང་བཟའ་ཨ་ལོད་ཀྱི་སྲས་སུ་མེ་ཕོ་འབྲུག་ལོ་གྲོ་བཞིན་ཟླ་བའི་ཚེས་བདུན་ལ་བལྟམས། སི་ཏུ་ཆོས་ཀྱི་གོ་ཆ་དང་རྗེ་ཞྭ་དམར་དཀོན་མཆོག་ཡན་ལག་གིས་གཙུག་ཕུད་བཞེས་ནས་མཚན་དཔལ་ལྡན་མི་ཕམ་ཆོས་ཀྱི་དབང་ཕྱུག་ཏུ་གསོལ། རྗེ་དཔའ་བོ་གཙུག་ལག་ཕྲེང་བ་ལས་ཀྱང་གསུང་ཆོས་འགའ་གསན། གཙོ་བོར་རྗེ་དཀོན་མཆོག་ཡན་ལག་ལས་བསྙེན་པར་རྫོགས་པ་སོགས་དང་། བཀའ་འགྱུར་རོ་འཚལ་གྱི་བཀླག་ལུང་སོགས་བཀའ་མདོ་རྒྱུད་ལུང་མན་ངག་ཐམས་ཅད་གསན། གདན་ས་མཚུར་ཕུའི་གཙུག་ལག་ཁང་དང་རྟེན་གསུམ་གསར་བཞེངས་རྙིང་གསོ་རྒྱ་ཆེར་གནང་ཞིང༌། ཁམས་དབུས་གཙང་གསུམ་དུ་དགོན་སྡེ་གསར་བཏབ་ཉམས་གསོའི་ཆ་རྐྱེན་དང་བཀའ་བཀོད་མང་དུ་གནང༌། དགེ་འདུན་གྱི་སྡེ་རྣམས་ཀྱང་བཤད་སྒྲུབ་དང་གར་ཐིག་དབྱངས་སོགས་ཀྱི་ཕྱག་ལེན་ཞིབ་མོ་ལ་བཀོད་པས་དད་ལྡན་དྭངས་བ་འདྲེན་པའི་མིག་རྒྱན་དུ་གྱུར་པ་ཞིག་རྗེ་འདི་ཁོ་ནའི་སྐབས་སུ་བྱུང་བར་སྣང་ཞིང༌། ཕྱོགས་མཐའི་སྐྱེ་བོ་ཐམས་ཅད་ཀྱང་ཆོས་དང་ཟང་ཟིང་གཉིས་ཀས་སྐྱོང་བའི་ཕྲིན་ལས་ཀྱི་རྒྱུན་བསམ་གྱིས་མི་ཁྱབ་པ་བྱུང་བར་སྣང་ངོ༌། །དགུང་ལོ་ཞེ་བརྒྱད་པ་ཡོས་ལོ་ཟླ་བ་དང་པོའི་ཉེར་བརྒྱད་ལ་སྤྲུལ་པའི་དཀྱིལ་འཁོར་ཆོས་ཀྱི་དབྱིངས་སུ་བསྡུ་བར་མཛད་དོ། ། 

			༈ ཞྭ་དམར་གཉིས་པ་དཔལ་མཁའ་སྤྱོད་དབང་པོ་ནི། བྱང་གནམ་གཞུང་གི་བྱེ་མ་ལུང་ན། ཡབ་ལྷ་རྒྱལ་དང་། ཡུམ་འབྲོག་མོའི་སྲས་སུ་ལྕགས་ཕོ་སྟག་ལོ་ལ་བལྟམས། བྱིས་པའི་དུས་ནས་དག་པའི་གཟིགས་སྣང་མཐའ་ཡས། དགུང་ལོ་བདུན་པ་ལ་རྗེ་རོལ་པའི་རྡོ་རྗེ་ལས་དགེ་བསྙེན་གྱི་སྡོམ་པ་མནོས་པ་ནས་བཟུང་བཀའ་ཆོས་མ་ལུས་པ་གསན། དབུ་ཞྭ་དམར་པོ་གནང་། གཞན་ཡང་བླ་མ་མང་དུ་བསྟེན། མཁྱེན་རྟོགས་ཕུལ་དུ་བྱུང་། བཀའ་འབུམ་གྱི་ངོ་མཚར་གྲུབ་པའི་རྣམ་ཐར་སོགས་མཐའ་ཀླས། རྗེ་དེ་བཞིན་གཤེགས་པའི་བླ་མར་གྱུར། རྗེ་འདིས་མ་འོངས་སྤྲུལ་རྒྱུད་སོགས་ཀྱི་ལུང་བསྟན་གང་བསྩལ་ཐོག་ཏུ་བབས་པ་སོགས་ཡ་མཚན་དུ་མ་མངའ། དགུང་ལོ་ང་དྲུག་པ་ཤིང་མོ་བྱ་ལོ་ཟླ་བ་བདུན་པའི་ཉེར་དགུ་ལ་གཤེགས། ། 

			༈ རྗེ་མཁའ་སྤྱོད་དབང་པོ་ལ་སྤྲུལ་སྐུ་གཉིས་འབྱུང་བར་ལུང་བསྟན་པ་ནི། ཤར་གྱི་ཕྱོགས་སུ་ཆུ་ཀླུང་ཆེན་པོ་དང་། གླང་པོ་སྣ་ཞགས་བསྐྱང་བ་ལྟ་བུའི་རི་དང་ཉེ་བར་བསམ་གཏན་བྱེད་དོ། །ཞེས་ཞྭ་དམར་བཞི་པ་ཆོས་དཔལ་ཡེ་ཤེས་དང་། སྔོན་གྱི་ཕན་པའི་ལྷག་མས་བྱང་ཕྱོགས་ཀྱི་བླ་མའི་གནས་སུ་སྤྱོད་ཅིང་དེའི་ཕྲིན་ལས་སྒྲུབ་པར་བྱེད་དོ། །ཞེས་སྟག་ལུང་རྗེ་བྱང་ཆུབ་རྒྱ་མཚོ་ལུང་བསྟན། དེ་ལས་རྗེ་ཆོས་དཔལ་ཡེ་ཤེས་ནི། ཞྭ་དམར་གསུམ་པ་སྟེ། ཉང་པོའི་ཡུལ་ཁེ་བྲག་མདོར་ཡབ་བསམ་འགྲུབ་དང་། ཡུམ་བར་བཟའ་ལས། མེ་ཁྱི་དབྱར་རའི་བཅུ་བཞི་ལ་འཁྲུངས། ཡ་མཚན་གྱི་ལྟས་མང་། བརྒྱད་པ་ལ་རྗེ་དེ་བཞིན་གཤེགས་པས་དགེ་བསྙེན་དང་དགེ་ཚུལ་གནང་ནས་མཚན་ཆོས་ཀྱི་དཔལ་ཡེ་ཤེས་སུ་གསོལ། གཞན་ཡང་ཆོས་གདམས་ངག་ཐམས་ཅད་གནང་། ཏཱའི་མིང་རྒྱལ་པོས་ལཱ་ཏ་ཧུང་ལས་བཟོས་པའི་དབུ་ཞྭ་དམར་པོ་མུ་ཏིག་སོགས་ཀྱིས་བརྒྱན་པ་ཕུལ། མཁན་ཆེན་བསོད་ནམས་བཟང་པོ་ལས་བསྙེན་པར་རྫོགས། སོག་དབོན་རིག་རལ་སོགས་བླ་མ་མང་དུ་བསྟེན། རྗེ་མཐོང་བ་དོན་ལྡན་ལ་བཀའ་ཆོས་ཕུལ། བཞི་བཅུ་རྩ་བདུན་པ་ཆུ་ཕོ་སྤྲེལ་ལོའི་སྟོན་ར་ལ་གཤེགས་སོ། །

			༈ ཞྭ་དམར་ལྔ་པ་རྗེ་དཀོན་མཆོག་ཡན་ལག་སྟེ། རྗེ་མཁའ་སྤྱོད་དབང་པོས་མཐར་སྤྱོད་པ་ནོར་འཛིན་སྐྱོང་བའི་བུ་གཞོན་ནུར་བྱས་ཏེ་རྫས་ཀྱི་ནུས་པ་མི་ཟད་པའི་གསང་ཚོལ་བར་བྱེད་དོ། །ཞེས་ལུང་བསྟན་པ་བཞིན་ཀོང་པོའི་སྟོད་རྐྱེན་བྱ་བར་ཡབ་རྒྱལ་པོ་མཚན་ལྡན་དང་། ཡུམ་བསོད་ནམས་སྒྲོལ་མའི་སྲས་སུ་ཤིང་མོ་བྱ་ལོའི་ཁྲུམས་ཟླར་འཁྲུངས། རྗེ་མི་བསྐྱོད་རྡོ་རྗེས་ཞྭ་དམར་བའི་སྤྲུལ་སྐུར་ངོས་འཛིན། དེ་སྐབས་སྤྲུལ་སྐུ་གཞན་ཞིག་ཀྱང་བྱུང་ཡོད་འདུག་པར་རྩོད་གཞི་ཅུང་ཟད་བྱུང་ཀྱང༌། མི་བསྐྱོད་རྗེས། 

			ཞྭ་དམར་པ་ཡི་ཆར་པ་བབས་གྱུར་ཀྱང་། །

			ང་ཡི་ཞྭ་དམར་དཀོན་མཆོག་ལན་ཡག་ཡིན། །

			ཞེས་ཐག་གཅིག་ཆོད་མཛད། ཕྱི་དུས་གྲུབ་མཐའ་གཞན་གྱི་མཁས་པ་དག་སྤྲུལ་སྐུ་ནི་གཅིག་ཤོས་ཡིན་ཞིང་དཀོན་མཆོག་ཡན་ལག་ནོར་བའོ། །ཞེས་གསུངས་ཀྱང་། མཁས་པ་ནི་རང་གིས་དཔྱད་ཤེས་པ་ཡིན་པས་མཛད་པ་དང་ཕྲིན་ལས་ལ་གཟིགས་ཤིག །རྗེ་མི་བསྐྱོད་རྡོ་རྗེ་རྩ་བའི་བླ་མར་བསྟེན། གཙུག་ཕུད་ཕུལ་བ་ནས་བཟུང་བཀའ་བརྒྱུད་ཀྱི་གདམས་པ་མ་ལུས་པ་གསན། རྗེ་ཀརྨ་པས་ཉིད་ཀྱི་རྒྱལ་ཚབ་ཏུ་དབང་བསྐུར། དཔའ་བོ་གཙུག་ལག་ཕྲེང་བ་སོགས་ལས་ཀྱང་བཀའ་ཆོས་མང་དུ་གསན། རྗེ་དབང་ཕྱུག་རྡོ་རྗེའི་རིགས་བདག་ཏུ་གྱུར། མཁྱེན་བརྩེ་ནུས་པ་བསམ་གྱིས་མི་ཁྱབ་པས་ཕྲིན་ལས་ཀྱི་སྒོ་མཐའ་ཡས་པ་ཞིག་མཛད་ནས་དགུང་ལོ་ང་དགུ་པ་ཆུ་མོ་ལུག་ལོ་གྲོ་བཞིན་ཅན་གྱི་ཉེར་གསུམ་ལ་གཤེགས་སོ། ། 

			༈ ཞྭ་དམར་དྲུག་པ་ནི་ཆོས་ཀྱི་དབང་ཕྱུག་སྟེ། དཀོན་མཆོག་ཡན་ལག་གིས་སྐུ་འཁྲུངས་པའི་ཡུལ་ཕྱག་བྲིས་གནང་བ་ལྟར། འབྲི་ཁུང་གཞོའི་ལུང་པར། ཡབ་འབྲི་ཁུང་ཆོས་རྒྱལ་ཕུན་ཚོགས་དང་། ཡུམ་ལོང་མོ་བཟའི་སྲས་སུ་ཤིང་སྤྲེལ་ཧོར་ཟླ་དགུ་པའི་གནམ་གང་ལ་བལྟམས། རྗེ་དབང་ཕྱུག་རྡོ་རྗེས་སེང་ཁྲིར་མངའ་གསོལ་ཏེ། གཙུག་ཕུད་བཞེས་པ་ནས་བཀའ་ལུང་མན་ངག་ཐམས་ཅད་གནང༌། གཞུང་མང་པོ་ཐུགས་ལ་འཛིན་པ་དང་འཆད་རྩོད་རྩོམ་པ་སོགས་འཇམ་དཔལ་དང་མཚུངས། རྗེ་ཆོས་དབྱིངས་རྡོ་རྗེ་ངོས་འཛིན་པ་ལ་ཁམས་སུ་ཕེབས་ནས་ཆོས་དབྱིངས་རྡོ་རྗེའི་རྩ་བའི་བླ་མར་གྱུར་ཀྱང་། ལྕགས་མོ་གོ་ཤྲཱི་དང་ཡང་དྲུང་སོགས་དྲུང་སྐོར་འགར་དམ་སྲི་ཞུགས་པས་ཡབ་སྲས་རེ་ཞིག་བྱེར་དགོས་པ་བྱུང༌། དཔལ་མཁའ་སྤྱོད་དབང་པོས་གནས་དང་ཉེ་བའི་གནས་བགྲོད་ཅིང་བདུད་རྩི་འཐུང་བར་དགའ་བས་ལན་བཞིར་རྒྱུད་མར་ཁོ་ནར་རྩེ་ཞིང་ཕྱོགས་ཐམས་ཅད་དུ་འགྲོའོ། །ཞེས་གསུངས་པ་བཞིན། ཀཾ་པོ་གནས་ནང་དུ་ལོ་བཞུགས་མཛད་ཅིང་གཙུག་ལག་ཁང་གསར་རྒྱབ། རི་བོ་བྱ་རྐང་ཡན་དང་རྒྱ་བལ་གྱི་བར་ཞབས་ཀྱིས་བཅགས། སླར་རྗེ་ཆོས་དབྱིངས་རྡོ་རྗེ་ལ་ཟབ་ཆོས་མ་ལུས་པ་ཕུལ། དགུང་ལོ་ཞེ་བདུན་པ་ལྕགས་རྟ་དབོ་ཟླའི་ཚེས་བཞིར་མྱ་ངན་ལས་འདས་སོ། ། 

			༈ ཞྭ་དམར་བདུན་པ་ཡེ་ཤེས་སྙིང་པོ་ནི། རྗེ་ཆོས་དབྱིངས་རྡོ་རྗེ་ལ་གར་དབང་དྲུག་པས་ཞལ་གྱིས་བཞེས་པ་བཞིན། སྨར་སྨད་འགུ་ལོག་ཏུ་ཡབ་ཚེ་རྒྱལ་འབུམ་དང་། ཡུམ་ལུ་གུ་སྒྲོོན་གྱི་སྲས་སུ་ལྕགས་མོ་ལུག་ལོར་སྐུ་འཁྲུངས། རྗེ་ཆོས་དབྱིངས་རྡོ་རྗེས་ངོས་འཛིན། རྫོགས་ཆེན་ཀ་དག་ཐོད་རྒལ་གྱི་ལམ་རྟགས་བསམ་གྱིས་མི་ཁྱབ་པ་འཁྲུངས། རབ་བྱུང་བསྙེན་རྫོགས་ནས་རྒྱལ་བའི་བཀའ་འགྱུར་རོ་འཚལ་གྱི་ལྗགས་ལུང་སོགས་གསན་པ་རྒྱ་ཆེ། ཡུན་ནན་དང་འཇང་ཡུལ་སོགས་སུ་ཕེབས། རྒྱལ་དབང་ཡེ་ཤེས་རྡོ་རྗེ་ངོས་འཛིན་དང་བླ་མ་མཛད། ཐུགས་དམ་ཉམས་བཞེས་ཁོ་ནས་དུས་འདའ་བར་མཛད་ཅིང་། དགུང་ལོ་རེ་བཞི་པ་ཤིང་ཁྱི་དབོ་ཟླའི་ཉེར་བདུན་ལ་གཤེགས་སོ། ། 

			༈ ཞྭ་དམར་བརྒྱད་པ་ནི་དཔལ་ཆེན་པོ་ཆོས་ཀྱི་དོན་གྲུབ་སྟེ། ཡུལ་ཡོལ་མོ་གངས་རར། ལྷ་གཟིགས་རླངས་ཀྱི་གདུང་སྔགས་འཆང་ཀརྨ་གུ་རུ་དང་། ཡུམ་སྦྱིན་པ་བཟང་མོའི་སྲས་སུ་ཤིང་ཕག་ཐ་སྐར་ཟླ་བའི་ཚེས་བཅུར་འཁྲུངས། རྗེ་ཡེ་ཤེས་རྡོ་རྗེས་ངོས་འཛིན་ཏེ་གཙུག་ཕུད་བཞེས་པ་སོགས་བསྟན་པའི་བདག་པོར་མངའ་གསོལ། ཏྲེ་ཧོ་བསྟན་འཛིན་དར་རྒྱས་དང་། གོ་ཤྲཱི་དོན་ཡོད་སྙིང་པོ་སོགས་ལས་བཀའ་བརྒྱུད་ཀྱི་ཟབ་ཆོས་མ་ལུས་པ་གསན། ཟབ་ཅིང་རྒྱ་ཆེ་བའི་ཆོས་ཚུལ་རྒྱ་མཚོ་ལ་མངའ་བརྙེས། རྒྱལ་དབང་བྱང་ཆུབ་རྡོ་རྗེ་དང་སི་ཏུ་ཆོས་ཀྱི་འབྱུང་གནས་སོགས་བསྟན་འཛིན་སྐྱེས་མཆོག་བགྲང་ལས་འདས་པའི་བླ་མར་གྱུར། རྗེ་འདི་ལ་སློབ་དཔོན་ཆེན་པོས་གཏེར་ཁ་མང་པོར་ལུང་བསྟན་ཆེད་བརྗོད་མངའ་བས་མ་འོངས་པར་བསྟན་པའི་བདག་པོར་འགྱུར་ཞེས་སྔགས་རྙིང་མའི་བསྟན་འཛིན་དག་གསུངས། བལ་ཡུལ་མན་ཆད་དུ་འགྲོ་དོན་བསམ་གྱིས་མི་ཁྱབ་པ་མཛད་ནས་རྗེ་འདི་དང་བྱང་ཆུབ་རྡོ་རྗེ་གཉིས་ཀ་རྒྱ་ཡུལ་དུ་གོང་མས་གདན་དྲངས་བ་ལྟར་ཕེབས་པས་དགུང་ལོ་སོ་བརྒྱད་པ་ཆུ་བྱི་མགོ་ཟླའི་ཚེས་གཉིས་ལ་ཞི་དབྱིངས་སུ་བཞུགས་སོ། །

			༈ ཞྭ་དམར་དགུ་པ་ཆོས་ཀྱི་ཉི་མ་ལྷོ་ཕྱོགས་སུ་སྐུ་འཁྲུངས་ཀྱང་སྐུ་ཚེ་ཆེར་མ་བཞུགས་པས་རྣམ་ཐར་ཞིབ་པར་མ་ངེས་ཤིང་། སྐུ་གོང་མ་གཤེགས་པའི་ཕྱི་ལོར་འཁྲུངས་པ་ལྟར་ན། དགུང་ལོ་བདུན་པར་ཁྲི་ཁར་མངའ་གསོལ་ཏེ་བརྒྱད་པར་གཤེགས་པ་འདྲ་སྙམ་མོ། ། 

			༈ བཅུ་པ་ཆོས་གྲུབ་རྒྱ་མཚོ་ནི་གཙང་བཀྲ་ཤིས་རྩེར། ཡབ་སྡེ་པ་ཐང་ལྷ་དང་ཡུམ་ཉི་ཟླ་དབང་མོར་པཎ་ཆེན་དཔལ་ལྡན་ཡེ་ཤེས་ཀྱི་སྐུའི་གཅུང་དུ་ཆུ་ཁྱི་ལ་འཁྲུངས། རྒྱལ་བ་ཀརྨ་པ་དང་། རིག་འཛིན་ཚེ་དབང་ནོར་བུ། སི་ཏུ་རིན་པོ་ཆེ་རྣམས་ཀྱིས་ངོས་འཛིན་ཁྲིར་བཀོད་པ་མཛད། སི་ཏུ་ཆོས་ཀྱི་འབྱུང་གནས་ལོ་དུ་མའི་བར་བསྟེན་ནས་དབང་ལུང་མན་ངག་རྒྱ་མཚོ་ཙམ་གསན། རིག་འཛིན་ཆེན་པོ་དང་དཔའ་བོ་གཙུག་ལག་དགའ་བར་ཡང་དབང་ལུང་འགའ་ནོད། སི་ཏུ་རིན་པོ་ཆེའི་ཡང་སྲིད་ཁྲི་ཁར་མངའ་གསོལ་བ་སོགས་གདན་སའི་འགོ་འཛིན་མཛད། གར་དབང་དྲུག་པ་དང་བརྒྱད་པའི་གདུལ་བྱའི་ལྷག་མར་དགོངས་ནས་བལ་ཡུལ་དུ་ཕེབས། དེ་སྐབས་རྒྱུ་མཚན་ཆེ་ཕྲ་སྣ་ཚོགས་པ་ཞིག་གི་རྐྱེན་གྱིས་བལ་བོད་གཉིས་ཅུང་མ་མཐུན་པ་ཡོད་པ་ལ། གཞུང་སས་སྐུ་ཚབ་འགའ་བལ་ཡུལ་དུ་བཏང་བ་བལ་པོས་བཙོན་དུ་བཟུང་། རྗེ་འདི་བྱོན་ཕྲལ་བཀའ་སྩལ་ཏེ་དེ་རྣམས་བཙོན་ལས་བཏོན། བལ་པོའི་སྙིང་ནད་ཞི་ཕྱིར་བོད་ལ་བཀའ་བཀྱོན་པའི་ཚུལ་མཛད་དེ་སླར་བཟླུམས་ཡང་ཉིད་ཀྱི་མཛད་པའི་བཀའ་བཀོད་དང་བཅས་བོད་དུ་བརྫང་བས། འཇམ་དབྱངས་ས་པཎ་གྱིས། 

			སྐྱེ་བོ་ངན་པ་སྲང་མདའ་བཞིན། །

			ཅུང་ཟད་ཙམ་གྱིས་མཐོ་དམན་བྱེད། །

			ཅེས་པ་ལྟར་བཀའ་བཀྱོན་གྱི་ཚིག་དེ་རྣམས་སྒྲ་ཇི་བཞིན་པར་བཟུང་སྟེ་གཞུང་སར་ཞུས་ནས། རྒྱ་ཡུལ་དུ་སྙན་ཕྲ་ཕུལ། རྒྱ་དམག་ལྷག་པ་ན་བལ་པོས་ཀྱང་དམག་གཙང་དུ་སྤྲོས་པ་སོགས་འཁྲུགས་གཞི་ཆེན་པོ་དེ་བྱུང་བ་ཡིན་ལ། བར་གྱི་བང་མི་ངན་པ་དེ་དག་བདུད་རིགས་ཀྱི་ཆོ་འཕྲུལ་དངོས་སུ་ཡིན་ཞེས་གོ་ཤྲཱི་བརྒྱད་པས་གསུངས་སོ། །སླར་བལ་པོ་རྒྱ་འོག་ཏུ་བབས་ཚེ་སྐུ་གདུང་ཡིན་རྒྱུ་བའི་ཚུལ་ཞིག་སྤྲད་པ་དེ་གས་འཁྲུགས་པ་བདེ་འཇགས་སུ་སོང༌། སྤྱིར་རྒྱལ་སྲས་རྣམས་ཀྱི་མཛད་པ་ནི་སེམས་ཅན་ཀུན་ལ་ཕན་ཐབས་ཁོ་ན་སྟེ། རྒྱལ་དབང་བདུད་འདུལ་རྡོ་རྗེས་ཐུགས་རྗེའི་སྟོབས་ཀྱིས་བལ་དམག་ཕྱིར་བཟློག་པ་དང་། རྗེ་འདིའི་སྐུ་གདུང་ཡིན་རྒྱུ་བ་དེས་རྒྱ་དམག་བཟློག་ཅིང་འཁྲུགས་པ་གཏན་ཞིར་བྱུང་བ་སོགས་ནི་ཕྲིན་ལས་ཀྱི་སྒོ་གཅིག་གོ །དེ་དག་ནི་རྗེ་འདིས་འཁྲུགས་པ་མཛད་པའི་ལོག་རྟོག་བསལ་ཕྱིར། གོ་ཤྲཱི་བརྒྱད་པའི་གསུངས་འཕྲོས་དང་། དེ་སྐབས་བལ་ཡུལ་དུ་དམག་མིར་ཡོད་པའི་སྐྱེ་བོ་ཤེས་ལྡན་དག་གི་ངག་རྒྱུན་ཁུངས་ཐུབ་བྲིས་པ་ཡིན་ནོ། །འདས་ལོ་ནི་མེ་འབྲུག་ཙམ་ཡིན་ནམ་ངེས་པ་ཅན་ཞིག་མ་ངེས་སོ། །སྤྱིར་རྗེ་འདི་ཞྭ་དམར་པའི་སྤྲུལ་པ་འཁྲུལ་མེད་ཡིན་པ་ནི། རྒྱལ་དབང་བཅུ་གསུམ་པ། སི་ཏུ་རིན་པོ་ཆེ། དཔའ་བོ།  རིག་འཛིན་ཆེན་པོ་སོགས་ཀྱིས་ལུང་བསྟན་འཁྲུལ་པ་བྲལ་བ་མ་ཟད། ཕྱིས་རྒྱལ་ཚབ་མཆོག་སྤྲུལ་ནས་ཀྱང༌། ཐེ་ཚོམ་མི་མངའ་ཞིང༌། འོན་ཀྱང་གོ་ཤྲཱི་དཀོན་མཆོག་འོད་ཟེར་གྱིས་སྤྲུལ་སྐུ་ཅིག་ཤོས་ངོས་འཛིན་པ་ཡང་མ་འོངས་པར་མཆོག་སྤྲུལ་འདིར་གདུལ་བྱའི་བསོད་ནམས་ཀྱིས་མ་ཐུབ་པའི་རྐྱེན་ངན་ཕྲ་མོ་འབྱུང་བ་མངོན་དུ་མཁྱེན་པ་དང་། སི་ཏུ་རིན་པོ་ཆེ་དང༌། རིག་འཛིན་ཆེན་པོས་དེ་ལྟར་མཁྱེན་ཀྱང༌། དེ་དག་ནི་གདུལ་བྱའི་བསམ་ཚོད་ཙམ་ཏེ། རྒྱལ་བ་ཞྭ་དམར་བའི་སྐྱོན་དུ་མི་འགྱུར་བས་སྤྲུལ་སྐུ་དངོས་སུ་བྱོན་པ་ཁྲིར་མ་འཁོད་ན་རྒྱལ་བ་དེ་ཉིད་ལ་དྲིན་དུ་གཟོ་བར་མི་འགྱུར་བར་དགོངས་པས་རྩོད་གཞིའི་ཚུལ་གནང་བ་ཡང་ཕྱོགས་གཉིས་ཀས་མ་མཁྱེན་པ་ནི་མ་ཡིན་པས། རང་རེ་སོ་སོ་སྐྱེ་བོ་འཆིང་བ་ཀུན་ལྡན་རྣམས་ཡབ་སྲས་དེ་དག་གི་གྲྭ་སློབ་ཙམ་ཡིན་པའི་ཕྱོགས་ཞེན་གྱིས་ཁ་ན་མ་ཐོ་བ་སྨྲ་བ་དང་། སེམས་ལ་ལོག་ལྟ་སྐད་ཅིག་ཙམ་སྐྱེ་བ་ནི་ཉེས་པའི་གཡང་ས་ཆེན་པོ་སྟེ། རྒྱལ་དང་རྒྱལ་སྲས་རྣམས་ཀྱི་རྣམ་པར་ཐར་པ་ནི་ནམ་མཁའ་དང་མཚུངས་པས། དེ་ལྟར་ཕྱོགས་གཅིག་ཏུ་ཞེན་པར་བྱས་ན་སྟོན་པ་ཤཱཀྱ་ཐུབ་པས་ཐེག་པ་གསུམ་བསྟན་པ་ཡང་གང་ཟག་གཅིག་གི་རྒྱུད་ཐོག་ཏུ་ཉམས་སུ་བླང་བའི་གཞི་མེད་པར་འགྱུར་རོ། །རྣམ་གླིང་པའི་སྤྲུལ་སྐུ་དེ་ཡང་སྐྱེས་བུ་དམ་པའི་ཡོན་ཏན་དུ་མས་ཕྱུག་པ་ཞིག་ཡིན་པར་གྲགས་པས་ཞྭ་དམར་བ་ཉིད་ཀྱི་ཡང་སྤྲུལ་ཙམ་ནི་མིན་པའི་ངེས་པ་མེད་པས་མ་དད་པ་དང་སྐུར་བ་འདེབས་པ་སོགས་ནམ་ཡང་མི་བྱའོ། །དེ་ལྟར་རྒྱལ་བ་ཞྭ་དམར་བ་དེ་ཉིད་ཀྱི་རྣམ་འཕྲུལ་ཀྱང་དཔལ་ཀརྨ་པའི་འཕྲིན་ལས་ཀྱི་རྒྱུན་བཞིན་ཆད་པར་མི་འགྱུར་ལ་ལྷག་པར་སྐྱེས་རབས་ཉི་ཤུ་རྩ་གཅིག་པོ་དེ་ནི་གསལ་བར་འབྱུང་བས་དེ་དག་གི་ཚུལ་དཔལ་མཁའ་སྤྱོད་པའི་རྣམ་ཐར་གསང་སྒྲོན་གྱི་བསྡུས་དོན་ཚིགས་བཅད་ལ་བདག་གིས་འགྲེལ་བ་ཉུང་ངུ་ཞིག་ཕུལ་ཡོད་པས་རང་དང་སྐལ་མཉམ་རྨོངས་དད་ཅན་རྣམས་ཀྱིས་དེར་བལྟ་བར་བྱའོ། །

			༈ རྒྱལ་ཚབ་གསུམ་གོ་ཤྲཱི་གྲགས་པ་དཔལ་འབྱོར་ནི། ལྷོ་རྒྱུད་སེང་གེ་སྒང་དུ། ཡབ་སྔགས་འཆང་བཟང་པོ་དང་། ཡུམ་དཀོན་མཆོག་བཟང་མོ་གཉིས་ཀྱི་སྲས་སུ་མེ་ཕོ་བྱི་བའི་ལོར་འཁྲུངས། མི་བསྐྱོད་ཞབས་དང་དཔལ་གཙུག་ལག་ཕྲེང་བ་སོགས་ལས་ཟབ་རྒྱས་ཀྱི་ཆོས་མང་དུ་གསན། སྒར་ཆེན་གྱི་གུའི་གུང་པར་མངའ་གསོལ། དགུང་སོ་གཅིག་པར་པདྨ་འོད་ཀྱི་ཞིང་ཁམས་སུ་གདུལ་བྱ་རྣམས་འདྲེན་པར་ཞལ་གྱིས་བཞེས་ནས་གཤེགས། 

			༈ བཞི་པ་གྲགས་པ་དོན་གྲུབ་ནི། སྙེ་མོ་སྟོད་དབྲ་སྐོར་དུ་ཡབ་ཚེ་དབང་ནོར་བུ་དང་། ཡུམ་ལེགས་མཛེས་སྒྲོན་མའི་སྲས་སུ་མེ་ལུག་ལ་འཁྲུངས། མི་བསྐྱོད་ཞབས་ཀྱིས་གོ་ཤྲཱིའི་ཁྲིར་མངའ་གསོལ། ཞྭ་དམར་ལྔ་པ་དང་བཅས་ཁམས་ཕྱོགས་སུ་ཕེབས། མི་བསྐྱོད་ཞབས་དང་ཞྭ་དམར་ལྔ་པ་རྩ་བའི་བླ་མར་འཛིན། ཆོས་ཀྱི་དབང་ཕྱུག་ལ་བཀའ་ཆོས་ཕུལ། བཀའ་གདམས་གླེགས་བམ་དུ། 

			གཞན་ཡང་གྲགས་པའི་མཚན་རབས་ཅན། །

			མང་པོས་འགྲོ་བའི་བདེ་སྐྱིད་བསྐྲུན། །

			ཞེས་ལུང་བསྟན་པ་བཞིན་རྗེ་འདིས་ལམ་སྒྲོན་འགྲེལ་པ་སོགས་བསྩལ་ཞིང་བཀའ་གདམས་པའི་ཆོས་ཀྱི་སྒོ་རྣམས་ལྷག་པར་འཛིན་པས་གྲགས་པའི་མཚན་ཅན་ནི་ན་རིམ་འདི་གསུམ་ཡིན་པར་འདུག་ཅེས་སྐྱེས་ཆེན་འགའི་གསུང་ལས་ཐོས་སོ། །དགུང་ལོ་རེ་བདུན་ལ་གཤེགས། 

			༈ ལྔ་པ་གྲགས་པ་མཆོག་དབྱངས་ནི། གཙང་གི་གཏིང་སྐྱེས་མཁར་ཆེན་དུ། ཡབ་མི་དབང་བསོད་ནམས་རྒྱལ་མཚན་དང་། ཡུམ་རིགས་ལྡན་དབང་མོའི་སྲས་སུ་མེ་སྦྲུལ་ལ་འཁྲུངས། ཏཱ་ར་ནཱ་ཐ་ལས་དུས་འཁོར་སོགས་ཞུས། རྗེ་ཆོས་ཀྱི་དབང་ཕྱུག་དང་དཔའ་བོ་གཙུག་ལག་རྒྱ་མཚོ་སོགས་ལ་ཟབ་ཆོས་མ་ལུས་པ་གསན། སོག་དམག་གིས་ཀར་བསྟན་ལ་འཚེ་སྐབས། གོང་ས་ནས་མཚུར་ཕུ་སོགས་ཀཾ་ཚང་གི་ཆོས་སྡེ་ཉེར་གཅིག་ཙམ་གནང་བ་སོགས་ཀརྨ་པའི་ཕྲིན་ལས་རྒྱུན་མ་ཆད་ཙམ་བྱུང་བ་ནི། རྗེ་འདི་ཡི་ཐུགས་རྗེ་ཡིན་ནོ། །དགུང་ཞེ་གཉིས་པ་ས་ཁྱིར་མྱ་ངན་ལས་འདས་སོ།། །། 

			༈ དྲུག་པ་དཔལ་ནོར་བུ་བཟང་པོ་ནི། རྒྱལ་ཐང་དུ་སྐུ་འཁྲུངས། རྗེ་ཆོས་དབྱིངས་རྡོ་རྗེས་རྒྱལ་ཚབ་ཏུ་མངའ་གསོལ། མཁྱེན་བརྩེ་ནུས་པ་བསམ་གྱིས་མི་ཁྱབ་པ་མངའ། རྗེ་བཅུ་པ་ཞིང་དུ་གཤེགས་ཚེ་བརྟན་བཞུགས་བཅས་བསྩལ། གོ་ཤྲཱི་དོན་གྲུབ་སྙིང་པོ་སོགས་བསྟན་འཛིན་སྐྱེས་མཆོག་མང་པོའི་བླ་མར་གྱུར། དེ་སྐབས་སུ་ཀར་བསྟན་ཉག་ཕྲ་བས་ཡབ་སྲས་ཐམས་ཅད་ཀྱི་རྣམ་ཐར་ས་བོན་ཙམ་ལས་མི་བཞུགས་འདུག་པས་སྐུ་ཚེ་ཇི་ལྟར་བཞུགས་པ་སོགས་ཀྱང་མ་ངེས་སོ། །རྗེ་འདི་ལ་འཇམ་མགོན་ཆོས་ཀྱི་འབྱུང་གནས་ཀྱིས་མཛད་པའི་སྐུ་བསྟོད་ངོ་མཚར་དུ་མ་ཅན་ཡོད་པས་རྗེས་འཇུག་འགས་སྣ་ཚོགས་སྨྲ་བ་རང་ཉིད་ཅོལ་ཆུང་བ་ཡིན་ནོ། ། 

			༈ ད་ནི་བསྐལ་བཟང་གི་སངས་རྒྱས་ལྔ་པ་བྱམས་མགོན་ཐུབ་པའི་བསྟན་པ་ལ་དགོངས་ནས་མཆོག་གི་སྤྲུལ་པའི་སྐུ་རིམ་པར་བྱོན་པ་ནི་སི་ཏུ་ན་རིམ་སྟེ། རྒྱལ་དབང་ཀརྨ་པ། ཐུབ་པའི་དྲུང༌ཆོས་རྒྱལ་གཟུགས་ཅན་སྙིང་པོར་གྱུར་ཚེ་དེའི་འབངས་སྟོབས་ཆེན་ཞིག་དང་། དེའི་རྗེས་སུ་རིག་པའི་གནས་དང་བརྟུལ་ཞུགས་གྲུབ་པ་ཀུ་ས་ལི་ཡེ་ཤེས་སྙིང་པོ། མཚུངས་བྲལ་དཔའ་བོ་ཆེན་པོ་ཌོམ་བྷི་ཧེ་རུ་ཀ །པདྨ་སཾ་བྷ་ཝས་རྗེས་བཟུང་སྔགས་འཆང་གྱིམ་ཤང་ཞབས། ཐེག་མཆོག་འཁོར་ལོས་བསྒྱུར་བ་མར་སྟོན་ཆོས་ཀྱི་བློ་གྲོས། ཟླ་འོད་གཞོན་ནུའི་ཐུགས་སྲས་དབོན་སྒོམ་ཤེས་རབ་བྱང་ཆུབ། དུས་མཁྱེན་བརྒྱུད་འཛིན་འགྲོ་བའི་མགོན་པོ་རས་ཆེན་སངས་རྒྱས་གྲགས། གྲུབ་མཆོག་པཀྵིའི་སྐུའི་རིམ་གྲོ་པ་ཡེ་ཤེས་དབང་ཕྱུག །རང་བྱུང་བའི་སློབ་མ་རི་མགོ་བ་རིན་ཆེན་འབྱུང་གནས། རོལ་རྡོར་རྗེས་བཟུང་ཏཱ་མིང་རྒྱལ་པོའི་མངའ་འོག་རྒྱལ་བསྟན་གྱི་སྒོར་འདུལ་མཁས་ཏཱའི་ཞིང་ཆེན་པོ་སོགས་རིམ་པར་བྱོན་ནས། 

			༈ སི་ཏུའི་མཚན་གསོལ་བའི་ཐོག་མ་ཆོས་ཀྱི་རྒྱལ་མཚན་སྔོན་མ་ནི། སྟོན་པ་མཆོག་གིས་གསུངས་པའི་དམ་པའི་ཆོས་ཀྱི་གནས་ཚུལ་འཆད་པ་ལ་འཇིགས་པ་མི་མངའ་ཞིང་། ངུར་སྨྲིག་གི་རྒྱལ་མཚན་འཛིན་པ་ཀུན་གྱི་ཏོག་ཏུ་གྱུར་པས་ཆོས་ཀྱི་རྒྱལ་མཚན་ཞེས་སུ་གྲགས། ཆོས་རྗེ་དེ་བཞིན་གཤེགས་པའི་སློབ་མར་གྱུར། སི་ཏུའི་ལས་ཀ་དང་དབུ་ཞྭ་ནག་པོ་གནང༌། ལུགས་གཉིས་ཀའི་ཕྲིན་ལས་སྤེལ་བར་མཛད་དོ། །

			༈ གཉིས་པ་ནི་སི་ཏུ་བཀྲ་ཤིས་རྣམ་རྒྱལ་ཏེ། རྗེ་མཐོང་བ་དོན་ལྡན་གྱི་སློབ་མར་གྱུར་ཏེ་དེའི་ཕྲིན་ལས་སྤེལ་བར་མཛད་ཀྱང་རྣམ་ཐར་གྱི་ཡི་གེ་རྒྱས་པ་མ་མཇལ། 

			༈ གསུམ་པ་བཀྲ་ཤིས་དཔལ་འབྱོར་ནི་རྗེ་ཆོས་གྲགས་རྒྱ་མཚོའི་སློབ་མར་གྱུར། སི་ཏུའི་ལས་དང་དབུ་ཞྭ་དམར་པོ་གནང༌། གདན་ས་བར་པ་ཀརྨའི་བདག་པོར་བསྐོས། རྗེ་བརྒྱད་པ་ཁྲིར་བཀོད་པ་སོགས་ཕྱག་རྗེས་ཆེ། 

			༈ བཞི་པ་མི་འཁྲུགས་ཆོས་ཀྱི་གོ་ཆ་ནི་ཟུར་མང་དུ་འཁྲུངས། མི་བསྐྱོད་ཞབས་ཀྱི་སློབ་མར་གྱུར། སི་ཏུའི་ལས་ཀ་དང་བཅས་ཀརྨའི་གདན་སར་བསྐོས། རྗེ་དབང་ཕྱུག་རྡོ་རྗེ་ཁྲིར་བཀོད་པ་སོགས་མཛད་དོ། །

			༈ དེའི་སྤྲུལ་སྐུ་ནོར་བུ་བསམ་འཕེེལ་དང་། 

			༈ ལྔ་པ་ཆོས་ཀྱི་རྒྱལ་མཚན་ནི། རྗེ་དགུ་པའི་སློབ་མར་གྱུར། གོ་ཤྲཱིའི་ལས་དང་ཤེལ་ཐམ། ཞྭ་དམར་སོགས་གནང༌། སྟོན་འཁོར་ཐ་མི་དད་པར་ཞལ་གྱིས་བཞེས། གདན་ས་བར་པ་དང་། འོག་མར་ཞིག་གསོས་གནང་བ་སོགས། ཕྲིན་ལས་རྒྱ་ཆེ། དགུང་ཞེ་བདུན་པ་ལ་གཤེགས་སོ། ། 

			༈ དྲུག་པ་ནི་སི་ཏུ་ཕྲིན་ལས་རབ་བརྟན་ཏེ། སྡེ་དགེ་རྨེ་ཤོད་དུ་འཁྲུངས། རྗེ་ཆོས་དབྱིངས་རྡོ་རྗེས་ངོས་འཛིན། ཆོས་སྒོ་ལུང་རིགས་ཉི་མ་ལ་ཀར་ལུགས་ཀྱི་དབང་ལུང་མན་ངག་ཐམས་ཅད་གསན། ཨ་ལོ་དཔལ་འབྱོར་སོགས་ཀྱི་སྐོར་དུ་མ་འོངས་པར་སྤྲུལ་སྐུ་ཕྱི་མ་རྣམས་ཀྱི་ཕྲིན་ལས་མཛད་པར་ལུང་བསྟན། རྗེ་ཆོས་དབྱིངས་རྡོ་རྗེས་དབུ་ཞྭ་དམར་པོ་གསར་དུ་གནང་། རྗེ་འདི་ལ་རྒྱལ་མཆོག་བཅུ་པའམ་ཡི་དམ་གྱི་ལྷ་གང་རུང་ཞིག་གིས་གནང་བའི་ལུང་བསྟན་རྗེ་ཆོས་ཀྱི་འབྱུང་གནས་ཀྱི་སྐབས་སུ་འབྱུང་བའི་ཚིག་གསལ་བ་ཕྱག་བྲིས་ངོ་མ་ཡིན་པ་བདག་གིས་རྙེད་པ་སླར་འབྲིའོ། །རྒྱལ་ཐང་སོགས་ནས་བརྒྱུད་རྒྱ་ཡུལ་དུ་མྱ་ངན་ལས་འདས་སོ།། །།

			༈ དེ་རྗེས་ལེགས་བཤད་སྨྲ་བ་ཞིག་བཞུགས་ཀྱང་སྐུ་ཆུང་དུས་ས་སྐྱའི་ཆོས་སྒོར་ཞུགས་པས་སྐུ་ཚེ་མ་བརྟན། སི་ཏུའི་སྤྲུལ་སྐུ་ཐམས་ཅད་བགྲང་ན་ན་རིམ་བརྒྱད་རྫོགས་ཤིང་སི་ཏུའི་མཚན་གསོལ་བ་ཁོ་ན་བགྲང་ན། 

			༈ བདུན་པ་ནི་འཇམ་དབྱངས་བླ་མ་ཆོས་ཀྱི་འབྱུང་གནས་ཏེ། རྗེ་མི་བསྐྱོད་རྡོ་རྗེས། རྒྱ་གར་ཆོས་ཀྱི་འབྱུང་གནས་སོགས་དང་། རྗེ་དགུ་པས་ཆོས་ཀྱི་རྒྱལ་མཚན་ལ་བསྟོད་པར། རྒྱུ་དང་འབྲས་བུའི་ཆོས་ཚུལ་ཇི་སྙེད་པ། །སོགས་ཀྱིས་རྗེ་འདི་ལུང་གིས་བསྟན་ཞིང༌། གཏེར་སྟོན་སངས་རྒྱས་གླིང་པ། སྟག་ཤམ་པ། མི་འགྱུར་རྡོ་རྗེ་རྣམས་ཀྱི་ལུང་བསྟན་ལྟར། ཨ་ཏ་རོང་དུ་ཡབ་ངག་དབང་ཚེ་རིང་དང་། ཡུམ་ཁྲ་འགུ་མའི་སྲས་སུ་ས་ཡོས་ལོར་འཁྲུངས། ཞྭ་དམར་བརྒྱད་པ་ཆོས་ཀྱི་དོན་གྲུབ་དང་རྒྱལ་དབང་བྱང་ཆུབ་རྡོ་རྗེ་གཉིས་རྩ་བའི་བླ་མར་འཛིན། རིག་འཛིན་ཚེ་དབང་ནོར་བུ་སོགས་དགེ་བའི་བཤེས་གཉེན་མང་དུ་བསྟེན་ཅིང་ཟབ་ཅིང་རྒྱ་ཆེ་བའི་ཆོས་ཚུལ་མ་ལུས་པ་གསན། མདོར་ན་རྗེ་འདིའི་རྣམ་པར་ཐར་པ་ནི་འཕགས་ཡུལ་གྱི་སློབ་དཔོན་ཀླུ་སྒྲུབ་སོགས་ཀྱི་མཛད་པ་ལྟ་བུ་སྟེ། བསམ་པ་དང་བརྗོད་པའི་མཐའ་ལས་འདས་ཤིང་། དེང་སང་ཕྱིའི་རྣམ་ཐར་རྒྱས་ཙམ་བཞུགས་པ་འདིས་ནི་རྗེ་དེ་ཉིད་ཀྱི་མཛད་ཚུལ་ཆ་ཙམ་ལས་རྟོགས་པར་མི་འགྱུར་ན་ནང་དང་གསང་བའི་རྣམ་ཐར་ལྟ་ག་ལ་ཞིག །གནས་སྐབས་སུ་སི་ཏུར་མཚན་གསོལ་བ་ཙམ་ལས་དོན་ལ་འཕགས་མཆོག་མི་ཕམ་མགོན་པོ་མངོན་སུམ་མི་ཡི་གཟུགས་སུ་བྱོན་པ་ཡིན་པས་རྒྱལ་བསྟན་ཡོངས་རྫོགས་ཀྱི་མངའ་བདག་དམ་པ་རིག་པའི་གནས་ལྔ་སོགས་ལ་སྔར་གྱི་མ་ཧཱ་པཎྜིཏ་རྣམས་ཀྱིས་ཀྱང་མཁྱེན་པའི་ཡེ་ཤེས་ལ་འགྲན་པར་མི་བཟོད་པ་དང་། དགོན་སྡེ་གསར་བཏབ་རྙིང་གསོ་སོགས་དུས་སྙིགས་མ་འདིར་བཀའ་བརྒྱུད་གོང་མ་ཐམས་ཅད་དུས་གཅིག་ཏུ་བྱོན་ཀྱང་འདི་ཙམ་ཕྱག་ལེན་དུ་ཐེབས་པ་དཀའ་འོ། །རྗེ་འདི་སྔར་གྱི་ལུང་བསྟན་དེ་དག་གིས་དངོས་སུ་གསལ་བ་མ་ཚད། གོང་མ་སི་ཏུ་ཕྲིན་ལས་རབ་བརྟན་ཞབས་ཀྱི་ཕྱག་བྲིས་ཡིན་ནམ་སྙམ་པའི་ལུང་བསྟན་མཛད་བྱང་མི་གསལ་བ་བྱང་གཅིག་ཅན་ཞིག་བདག་གིས་རྙེད་པར་འདི་ལྟར། 

			རང་ལུགས་ཤོར་ཙམ་གཞན་མ་ལོན། །

			ཞེས་གསུངས་པ་དང་། ས་པཎ་པས། ཕ་བསད་པ་ལ་རྒྱལ་རྔ་བརྡུངས། །གསུངས་པ་རྣམས་ལུང་བསྟན་ལྟ་བུར་འབྱུང་ཉེ་བ་འདུག །དངོས་སུ་རྟགས་ཀྱི་མཚན་མས་ཀྱང་གྲུབ་སྟེ། རང་རེ་ཀར་བརྒྱུད་པར་མ་ཟད་རྒྱལ་བསྟན་ཡོངས་རྫོགས་ཀྱི་བསྟན་པའི་གསལ་བྱེད་མཁས་གྲུབ་ཀརྨ་ཆགས་མེད་ཀྱི་སློབ་མའི་གཙོ་བོ་རྫོགས་ཆེན་པདྨ་རིག་འཛིན་དེ་ཉིད་རང་དོན་སྤངས་རྟོགས་ཀྱི་ཡོན་ཏན་མཐར་ཕྱིན་ཀྱང་། གཞན་དོན་གདུལ་བྱའི་བསོད་ནམས་ཀྱི་ཤུགས་ལྟ་བུས་ཆོས་དང་བླ་མ་ཐམས་ཅད་གཞན་དུ་འགྱུར་ཞིང་རང་ཕྱོགས་ལ་སྡང་ཚུལ་གནང་བས་དེང་སང་ལུགས་གཉིས་ཀས་འབྲེལ་བ་ཙམ་ཡང་དཀའ་བ་འདི་བྱུང་བ་ཡིན་ལ། ཇོ་བོ་རྗེ་དཔལ་ལྡན་ཨ་ཏི་ཤས་ཀྱང༌། 

			ཆོས་ལུགས་མང་ཡང་རང་ལུགས་བཟུང་། །

			ལུགས་ལ་མ་ཞེན་ཀུན་ལ་སློབས། །

			ཞེས་གསུངས་པ་ལྟར་རབ་ཏུ་ཕྱོགས་རིས་མེད་པའི་དཔེ་བལྟས་སོགས་གྲུབ་ན་རང་ཉིད་བློ་གྲོས་ཀྱི་རྩལ་རྒྱས་ཤིང་། གཞན་ལའང་དག་སྣང་སོགས་འབྱུང༌། མིན་ཀྱང་བཀའ་བརྒྱུད་གོང་མའི་ཟབ་ཆོས་ཐུན་མོང་མ་ཡིན་པ་རྣམས་ལ་ཚིག་རེ་རེའི་གོ་བ་ཙམ་རྙེད་དམ། གདམས་ངག་སོགས་མཁོ་མི་མཁོ་གང་རུང་དབང་ལུང་ཁྲིད་ཕྲན་བུ་རེ་ཅི་ཐོབ་ཀྱིས་ཐོས་བསམ་བསྒོམ་པ་རེ་ནུས་ན་རང་ལ་བབས་པའི་ལས་དང་བསྟན་པ་ངོ་ཐོག་ཀྱང་དེ་ཡིན། དེ་བས་གཞན་ཆོ་ག་རེ་གཉིས་ཀྱི་གར་ཐིག་ཙམ་ལ་སྦྱངས་པ་ཆོལ་ལེ་བ་རེ་བྱས། རྩིིས་སྨན་སོགས་རིག་པ་ཕྲན་བུར་བསླབས་ཀྱང་ལག་ལེན་གྱི་ཐོག་ཏུ་མ་ཁེལ་ཞིང་རང་དང་གཞན་ལ་ཕན་པ་གཏིང་མ་ཚུགས། ཕྱོགས་རིས་ཆགས་སྡང་ཅན་གྱི་སློབ་དཔོན་དང་གྲྭ་རིགས་འགས་རང་ལུགས་རྒྱལ་བ་ཡབ་སྲས་སོགས་སྐྱེས་ཆེན་རྣམས་ཀྱི་ཡོན་ཏན་རྒྱ་མཚོ་ཙམ་རེས་སུ་བོར་ནས་སྐྱོན་གྱི་ཆུ་ཐིགས་འབད་འབད་དུང་དུང་དུ་གསོགས་པ་ལ་གསུང་གི་བདུད་རྩིར་བཟུང་། ཉམས་ལེན་དང་བསྟན་པའི་མཐར་ཐུག་ཟང་ཟིང་གང་མང་ལ་འཛིན་པ་ནི་ཤིན་ཏུ་ཡ་ངའོ། །དེ་ལྟར་སྨྲ་བ་འདི་ཡང་ཕྱིས་སུ་གདུལ་བྱའི་བསོད་ནམས་དམན་ཞིང་རྩོད་པའི་དུས་མཐར་སོང་བའི་དབང་གིས་རྒྱལ་བ་ཡབ་སྲས་འདི་དག་གི་རྣམ་ཐར་ལ་སྒྲོ་འདོགས་དང་སྐུར་འདེབས་ཀྱི་གཏམ་སྣ་ཚོགས་རྣ་བར་ཐོས་པ་ཡིད་ཀྱིས་མ་བཟོད་པས་འདི་ལྟར་བྲིས་ན་རང་འདྲའི་བློ་དམན་རྣམས་ལ་ཕན་པར་སྲིད་དམ་སྙམ་པ་ཙམ་ཡོད་ཐོག །རྗེ་བཙུན་བླ་མ་ཐམས་ཅད་མཁྱེན་གཟིགས་ཆེན་པོ་ཀྭན་ཏིང་ཏཱ་ཡི་སི་ཏུ་ཆོས་ཀྱི་འབྱུང་གནས་ཞབས་ཀྱི་ཕྱག་བྲིས་རྩ་གསུམ་ཐང་སྐུ་གསུམ་ཆར་ཡབ་སྲས་དྲུག་ཀའི་སྐུ་བཞུགས་པ་ཞིག་གདན་ས་འདིར་རྗེ་དེའི་ཐུགས་རྗེའི་སྟོབས་ཀྱིས་འབྱོར་བ་དེ་ལ་དད་མོས་སྤྲོ་གསུམ་གྱི་བསྐུལ་མ་ལྟ་བུར་གྱུར་ཏེ་འབད་ནས་བྲིས་སོ། ། 

			བདག་གིས་མཁས་དང་གྲགས་ཕྱིར་མ་ཡིན་ཚིག་སྙན་སྡེབས་སྦྱོར་ཤེས་པས་མིན། །

			ཅི་ཕྱིར་རྒྱལ་སྲས་རྣམས་ཀྱི་སྤྱོད་པར་དག་སྣང་མོས་གུས་འཕེལ་ཕྱིར་སྨྲ། །

			དེ་ལྟར་བཤད་འདི་ལེེགས་པར་ཉོན་ཅིག་དད་དང་ལྡན་པའི་གྲོགས་པོ་རྣམས། །

			གཞན་དག་མཁས་འདོད་ཉིད་མཐོང་ཅན་རྣམས་འདི་ལ་འཇུག་མིན་ཅི་དགར་བྱོས། །

			ཉན་མཁན་མེད་ཀྱང་ཁ་བརྡར་མེ་འབར་འདི། །

			ལྟ་ལོག་རྨོངས་པའི་རྣ་བར་མི་སྙན་ཀྱང༌། །

			བསམ་བཟང་མ་བཅོལ་སྨྲ་འདི་རྒྱལ་སྲས་ཀྱི། །

			གཞུང་ལམ་ཡིན་སྙམ་ཁོ་བོས་སྤྱི་བརྟོལ་བསྐྱེད། །

			དེ་ལྟར་བཀོད་པའི་ལེགས་བྱས་འོད་དཀར་དེས། །

			ལོག་ལྟའི་སྨག་རུམ་མ་ལུས་སེལ་བྱེད་དེ། །

			རྒྱལ་སྲས་རྣམས་ཀྱི་མཛད་འཕྲིན་སྐྱ་རེངས་ཀྱིས། །

			དག་སྣང་ནོར་བུའི་ཉི་མ་དྲངས་གྱུར་ཅིག །

			ཤེས་དང་ཤེས་བྱ་གཉིས་མེད་ཆོས་ཀྱི་དབྱིངས། །

			འཕོ་འགྱུར་བྲི་གང་མེད་པའི་བཀྲ་ཤིས་དེས། །

			འཁོར་འདས་མཉམ་ཉིད་བྱང་ཆུབ་སེམས་མཆོག་གིས། །

			འགྲོ་ཀུན་ཕན་བདེའི་ལམ་ལ་འགོད་ནུས་ཤོག །

